
        
            
                
            
        

    
	ЖАННИ РОДАРИ

	 

	ЧИПОЛЛИНОГИЙН ХӨГТЭЙ ЯВДАЛ - 1

	(Сургуулийн дунд насныханд)

	(1-7-р бүлэг)

	 

	“АРДЫН БОЛОВСРОЛЫН ЯАМНЫ ХЭВЛЭЛ” Улаанбаатар хотноо 1971 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2022 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	
ЧИПОЛЛОНЕ БУЮУ СОНГИНО ААВ НИМБЭГ ХУНТАЙЖИЙН ХӨЛИЙГ ГИШГЭСЭН ГЭМЭЭХ ТЭРГҮҮН БҮЛЭГ

	Чиполлино хэмээх Сонгинодой бол Чиполлонегийн хүү юм. Чиполлино ах дүү наймуулаа.

	Тэд Чиполлетто, Чиполлотто, Чиполлочча, Чиполлучча гэх мэт ойролцоо нэртэн бий. Товчилбол цөм Чиполле буюу Сонгино гуайнх гэдэг ядуу боловч ариун шударга айлын үр сад бөлгөө. Булт томоотой сайн улс боловч гагцхүү тун зол жаргалгүй аж төрөх ажгуу.

	Сонгино байгаа газар нулимс асгарах жамтай хойно, одоо яая гэх вэ!

	Чиполлоне гэгдэгч Сонгино өвгөн ногоо үрслэх өчүүхэн хайрцгаас ялимгүй том модон пинд эхнэр хүүхдийн хамт амьдран суудаг ажээ. Баяд ноёд түүгээр дайрч өнгөрөх хэрэг гарвал хамар шантайлган ярвайж: «Пө-өх» Сонгино юутай муухай ханхална вэ!» гэж жигшин үглээд «Хурдан яв!» гэж улаач дэлбэгчээ шавдуулан тушаах бөлгөө.

	Нэгэн цагт тэр орны төрийг барьсан Нимбэг хунтайж энэхүү ядуу буурай зах нутгаар морилох таалалтай байж гэнэ. Үүнд богд дээрхийн хамарт сонгинын үнэр ханхалбал яана гэж ордны шадрууд эмээн бэмбэгэнэж:

	— Энэ ядуу зүдүүгийн базаахгүй үнэр гэнэт Хунтайжийн хамарт хан гэвэл юу гэж болгоох1 бол? гэлцэн, жигтэй их түгшин зовж авай.

	— Энэ муусайн ядуучуудыг үнэртэй усаар шүршвэл юутай бил ээ? гэж ахлах камергер2 санал гаргажээ.

	Сонгинын үнэр ханхлуулж магадгүй хэн бүхнийг үнэртэй усаар шүршүүлэхээр хэдэн арван Нимбэгхэн цэргийг мөнөөхөн бөглүү хязгаар нутагт яаралтай илгээв. Энэ удаа тэд цэрэг эрс сэлэм, их буу, зэр зэвсгээ хуарандаа орхиод, оронд нь шүрших цорготой асар том бутан (бидон) сав үүрээд явцгаажээ.

	Бутан бүрд цэцгийн үнэртэн ус, удвал цэцгийн ханд, тэр байтугай шилдэг сайн сарнай цэцгийн охь хүртэл дүүргэн хийсэн байжээ.

Автоматаар үүсгэсэн тайлбар]

	Энэхүү баг цэргийн даргаас Чиполлоне болон түүний үр сад төрөл төрөгсдөд тушаал буулгахдаа: Та нар яйжгай урц пингээсээ гарцгаа! гэжээ. Цэргүүд хөөрхий Сонгино овогтныг хөөн гаргаж жагсаагаад, зулайнаас уланд нь хүртэл үнэртэй усаар шалчийтал шүршиж орхижээ. Үүнээс болоод үнэртэй усан бороонд дасаагүй Чиполлинод сүрхий нусгай хүрсэн билээ. Чанга чангаар найтааж байгаад алсаас бүрээн дуу гарахыг ч дуулсангүй.

	Юун бүрээн дуу вэ гэвэл энэ орны төрийг баригч эзэнтэн өөрийн Нимбэгтэн, Нимбэгжин, Нимбэгхэн тэргүүтэн шадар бараа бологч нартайгаа хамт энэ хязгаар нутагт морилон ирсэн нь энэ ажээ. Нимбэг хунтайж, хөлөөс толгой хүртэл өвч, шар баринтаг хувцас өмсөж, бас шар титэм дээрээ алтан хонх хадаж жингэнүүлжээ.

	Нимбэгтэн шадрууд малгай дээрээ мөнгөн хонхтой. Нимбэгхэн цэрэг эрс мөн хүрэл хонх шигшрэгтэй юм санжээ. Энэ олон хонх шигшрэг зогсоо чөлөөгүй жингэнэлдэх тул тансаг сайхан хөгжим бүрдсэн байв. Үүнийг чагнах гэж улс амьтан гудамж зээлээрээ цуглаад иржээ. Анх тэд хэсүүл хөгжимчдийн чуулга ирлээ гэж санасан юм санжээ.

	Хамаг олны түрүүн эгнээнд Чиполлоне аав, Чиполлино хүү хоёр мань гарчихсан байжээ. Хоёул ар өвөр, хажуу хавирганаасаа түрэгдэн шахагдаж, олны зүгээс түнших түлхэх, ёврох нудрахын зовлонг багагүй амсжээ. Адаг сүүлд нь хөөрхий өвгөн Чиполлоне тэсэлгүй:

	— Хойшоо, та минь, хойш оо! гэж хашхирлаа.

	Нимбэг хунтайж «Энэ чинь юу гэсэн үг вэ?» гэж ажиг сэжиг төрж сэргэмжлэв.

	Тэгээд богинохон майга хөлөөрөө төв ихэмсэг алхлан Чиполлонегийн дэргэд тулж очоод өвгөнийг сэжиглэсэн байртай ширтэн:

	— Чи юунд «Хойш оо!» гэж бархираа вэ? «Миний үнэнч албат харьяат нар намайг олж үзэхийн хүслэн болж байна. Гэтэл энэ, чиний санаанд таарахгүй байна уу?» гэж хүйтнээр асуув.

	Хунтайжийн чихэнд ахлах шадар камергер шивнэсэн нь:

	— Энэ өвгөн аюултай самуун дэгдээгч бололтой. Үүнийг онцгой хяналтад авбал таарна гэв.

	Ингэж хэлмэгц нэг Нимбэгхэн цэрэг амгалан байдал алдагдуулагч нарыг заншлан тагнахад хэрэглэдэг яндан дурангаа Чиполлоне аав тийш чиглүүлжээ. Нимбэгхэн цэрэг бүр ийм дурантай явдаг ажээ.

	Чиполлоне—Сонгино аавын царай айхдаа нов ногоон болоод:

	— Богд дээрхтэн минь, эд нар тань намайг араас шахаж түрээд горьгүй байна биш үү? гэж айлтгавал:

	— Болж! Чамайг тэгж байвал таарах бий вий! гэж Нимбэг хунтайж ууртай дуугарчээ.

	Тэгтэл ахлах камергер ноён хуралдсан олонд хандаж үг хэлсэн нь:

	— Манай энхрий хайрт албат харьяат нар аа! Богд дээрхтэн та бүхний энэ мэт хичээнгүйлэн бие биеэ найрсгаар түншилцэхийг эзэнтэнд бат үнэнч байгаагийн илрэл гэж тал өгч байна. Байдаг чадлаа хөвчлөн дайчилж, улам хүчтэй шахцалдагтун! гэсэнд

	— Эднүүс шахцалдаж байгаад та бүхнийг бас дайраад унагаачихвал ямар сайн байх бил ээ! гэж Чиполлино гэмээх Сонгинодой хүү арцалдан завдтал, өөр нэг Нимбэгхэн цэрэг тагнах дурангаа тэр хүү рүү чиглүүлсэн тул, жаал хүү олны дунд орж нуугдахаас өөр аргагүй болжээ.

	Анхлаад ар эгнээний улс урдхыгаа төдий л хүчтэй шахаагүй байжээ. Гэтэл ахлах камергер ноён тэдгээр хэнэггүйчүүлийг их л ширүүн ширвэн харсанд цугларсан олон, явж явж хөөрцөгт бүлсэн эсэгтэй адил долгилон бужигнаж гарчээ. Хөгшин Чиполлоне-Сонгино аав шахагдан түрэгдэн өөрийн эрхгүй урагш бөмбөрсөөр яваад Нимбэг хунтайжид тулж очоод санамсаргүй хөлийг нь гишгэчих нь тэр ээ! Хөлдөө холонгир эвэр ихтэй богд дээрхтэн энэ удаа ордны шадар зурхайчийн туслалцаагүйгээр тэнгэрийн одыг нэгмөсөн үзэх нь тэр. Үүнд арван хүдэр бадир Нимбэгхэн цэрэг зол муут хөөрхий Чиполлоне гэмээх Сонгино аавыг тал бүрээс ноцон гав гинж зүүн, бариад авчээ.

	Цэргүүд түүнийг ийнхүү барин авч одоход хөөрхий өвгөн балмагдан тэвдэж зүг бүр бүлтгэнэн харуулдаж, дэмий л

	— Чиполлино! Чиполлино! гэж дуудав.

	Тэрхэн хоромд Чиполлино гэмээх Сонгинодой хүү маань хэрэг дэгдсэн газраас хамаагүй хол очсон байжээ. Ажиг сэжиг ч авсангүй атал түүний эргэн тойронд сэлгүүцэн бужигнагч, ажилгүй ангарцаг олон нь уул хэргийг хэдийн овтон мэдсэнээр барахгүй, үнэн болсноос нь илүү их юм мэдээд авсан нь иймэрхүү явдал болоход зуршил болсон зүйл мөн.

	Тэд ангарцаг этгээдүүд ярилцахдаа:

	— Хожимдолгүй бариад авсан нь яамай л даа! Та нар бодогтун, тэр гайхал богд дээрхтэнд чичлүүр хутгаар мэс өргөж хороох гэсэн байна шүү! Муухайяа! гэсэнд нөгөө нь:

	— Яалаа гэж! Тэр гэмт этгээдийн чинь өвөрт пулемёт буу байсан гээч! гэсэнд

	— Пулемёт гэнэ! Бас тэгээд халаасан өвөрт үү? Яаж багтав гэж! 

	— Үгүй, та энэ буудаж байгааг сонсохгүй байна уу? гэжээ.

	Тэр бол чухамдаа жинхэнэ бууны дуу биш, харин Нимбэг хунтайжийг хүндэтгэн ёсолсон ёслолын цаасан цэнэгт бууны дуу байсан юм санжээ. Харин цугларсан олон ихэд хирдхийн цочсон болохоор Нимбэгхэн цэргүүдээс зүг бүрд бутран зугтааж ийш тийш хуйларч авай.

	«Эцгийн минь халаасан өвөрт пулемёт буу байхгүй, харин тамхины иш л жаахан байгаа байх» гэж, эдгээр чалчигчдад хашхиран хэлмээр Чиполлино гэмээх Сонгинодой хүүд санагдсан боловч энэ олон чалчаа амьтантай маргалдаад маргалдаад юм ч үгүй биз гэж бодоод, ухаалгаар дуугүй байлаа.

	Хөөрхий Чиполлино! Хараа нь гэнэт муудах шиг санагдаад явчихсан нь түүний нүдэнд томоос том нулимс мэлмэрэн гарч ирсэн хэрэг байжээ.

	— Тэнэг нулимс минь, хойшоо бай! гэж Чиполлино нулимсандаа уурсан зандарсан даруй цурхиран уйлчих вий гэхдээ дэмий л шүдээ зуусан ажээ. Аймхай нулимс нь даруй буцаж орчхоод дахиад ер гарсангүй билээ.

	 

	* * *

	 

	Товчилбол Чиполлоне буюу Сонгино өвгөнийг бүх насаар нь гянданд хорих болжээ. Тэр байтугай Нимбэг хан хүүгийн гяндан дотор хүүр оршуулах газар нэгэнт байдаг болохоор өвгөнийг нас барснаас нь хойш ч олон жил хорихоор таслан шийтгэжээ.

Автоматаар үүсгэсэн тайлбар]

	 

	Чиполлино буюу Сонгинодой хүү арга саам хийж өвгөнийг эргэхдээ, аавыгаа чанга тэвэрч өгүүлрүүн:

	— Хөөрхий эцэг минь! Чамайг гэмт хэрэгтний ёсоор хулгайч дээрэмчин улстай цуг шоронд хийчих нь энэ үү? гэсэнд эцэг нь хэлэв:

	— Юу гэсэн үг вэ, хүү минь! Энэ гяндан үнэнч шударга хүмүүсээр пиг дүүрэн байна! гэж элэгсэг зөөлнөөр үгийг таслан хэлбэл хүү:

	— Тэгвэл тэд юу гэж шоронд суудаг юм бэ? Ямар ял зэм хийсэн улс вэ, тэд?

	— Ял гэм гэх юу байх вэ! Харин гэмгүй учраас л тэднийг хорио биз. Нимбэг хан хүүгийн санаанд шударга томоотой хүмүүс л таарахгүй байна гэсэн үг гэв.

	Чиполлино баахан бодол болсноо:

	— Тэгвэл гянданд орно гэдэг нэр төртэй хэрэг байх нь уу? гэж асуужээ.

	— За тийм л болж таарлаа даа: Ер нь бол алдаг талдаг улсыг хорих гэж шорон гянданг барьдаг учиртай. Гэтэл энэ Нимбэг хан хүүгийн оронд бол шал ондоо. Алдаг талдаг нь ордонд, ариун шударга нь шоронд сууж байна гэсэнд

	— Би шударга хүн болохыг хүснэ. Гэхдээ шоронд суухыг хүсэхгүй. Жаахан тэвчиж хүлээж үз. Би эргэж ирээд та нарыг чөлөөлнө! гэж Чиполлино хэлжээ.

	— Чи дэндүү эрдэж бардаж байгаа юм биш биз? Энэ чинь амаргүй л хэрэг дээ гэж өвгөн инээвхийлсэнд

	— За, та харж л байгаарай. Би санасандаа хүрэхдээ л хүрнэ! гэж Чиполлино хэлжээ.

	Тэгтэл ч харуул манааны нэг Нимбэгхэн цэрэг ирж эргэлт уулзалт дууссаныг мэдэгдэв. Эцэг нь салах ёс хийж хэлэв.

	— Чиполлино, чи одоо том болжээ. Замаа бодох цаг чинь болжээ. Эх, дүү нарыг чинь Чиполла авга асрах биз. Чи одоо хал үзэж, хашир таньж ухаан бодол сурч үз! 

	— Би түүний чинь яаж сурах бил ээ! Ном дэвтэр ч байхгүй, авъя гэхэд мөнгө ч байхгүй шүү дээ! 

	— Тэр гайгүй! Амьдрал сургаад өгнө. Ганцхан сайн л ажиглаж хар! Элдэв зальтан, мэхчин, ялангуяа эрхтэн дархтныг нэвт шувт олж үзэхийг хичээгтүн! гэсэнд:

	— Тэгээд дараа нь би юу хийх ёстой юм бэ? гэж асуусанд өвгөн:

	— Цагаа болохоор чи аяндаа ойлгоно доо гэв.

	— За яв яв! Чалчих чинь гүйцлээ! Ноорхой жаал чи өөрөө л шоронд суух гээгүй юм бол холхон явсан чинь дээр бий! гэж Нимбэгхэн цэрэг зандрав. Үүнд Чиполлино тэрхүү Нимбэгхэнд даажинтай дуу дуулж, хариу өгмөөр санагдсан боловч ажил явдлаа ашгүй сайн хөөцөлдөж амжилгүй шоронд орчвол төвөг дөө гэж бодоод больжээ.

	Сонгинодой хүү аав юугаа нэг сайн үнсэж аваад гүйн оджээ. Маргааш нь тэр хүү долоон дүүгээ эхийнхээ хамт сайн авга Чиполлагийн асрамжид аваачиж өгөв. Чиполла авга нэг албан газар хаалгачаар ажилладаг учир бусад төрөл саднаа бодвол амьдралдаа баахан азтай яваа гэж болно.

	Чиполлино авга ах, эх, дүү нартайгаа салах ёс гүйцэтгээд юм хумаа бааданд боож, савааны үзүүрт уяад мөрөн дээрээ тэгнэн аян замд гарлаа. Тэр хүү хандсан зүгтээ л явсан болохоор эрхбиш зөв замаа олох биз.

	Хэдэн цаг яваад нэг бяцхан сууринд хүрэв. Энэ гацаа даанч өчүүхэн учир түүний нэрийг багана шон дээр юм уу, ядахдаа захын байшингийн булан дээр ч болов биччихдэггүй байна. За тэр байшин нь ч байшин шүү юм биш, такса гэдэг өчүүхэн майга хав л багтаж магадгүй, жижиг нохойн хороо шиг юм байлаа. Гэгээвчийн дэргэд шаравтар үрүү сахалтай өвгөн сууж байсан нь нэг юманд илт санаа зовсон шинжтэй, гудамж руу гуньхралтайяа харж авай.

	[image: Приключения Чиполлино]

	 


ЧИПОЛЛИНО, ПОМИДОР ГЭМЭЭХ УЛААН-ЛООЛЬ ТАЙЖИЙГ НАСАНД НЬ АНХ УДАА ХЭРХЭН УЙЛУУЛСНЫГ ӨГҮҮЛЭХ ХОЁРДУГААР БҮЛЭГ

	Өвгөн ах аа, та энэ өчүүхэн хайрцагт чихээд орчихъё гэж ямар солиотой юм бод оо вэ? Үүнээсээ яасхийж гардгийг тань нэг мэдэх юм сан! гэж Чиполлино асуусанд тэр тагжгар өвгөн хариуд нь:

	— Гарах ч бас гайгүй. Ороход л нэн бэрх. Жаал хүү минь би чамайг гэртээ дуртайяа урьж оруулаад, аяга хүйтэн ундаа—шар айргаар дайлах сан даа. Даанч энд чи бид хоёр хоёулаа багтахгүй. Бас тэгээд, үнэнээ хэлэхэд, ундаа мундаа ч алга даа гэсэнд Чиполлино:

	— Зүгээр, би юм уух гээгүй. Тэгвэл энэ таны суудаг орон байшин юм уу? гэсэнд Хулуу анд гэж олонд алдаршсан тэр өвгөн хариу өчихдөө:

	— Тийм ээ! Энэ өчүүхэн байшин минь давчуудуухан боловч салхигүй цагт бол гэмгүй сууц шүү гэжээ.

	Хулуу өвгөн энэ байшингаа өчигдөрхөн барьж дуусгасан гэдгийг хэлүүштэй. Хар бага наснаасаа хожмын нэгэн цагт өөрийн гэсэн урц байшинтай болъё гэж хүсэн мөрөөдөж, хожим барих байшиндаа хэрэглэнэ гэж жил бүр нэжгээд туйпуу худалдаж аваад байсан юм санжээ.

	Ганцхан харамсалтай нь Хулуу өвгөн тоо бодлого мэдэхгүй болохоор миний тоосгыг тоолоод өгөөч гэж Усан-Үзэм уран гуталчныг байн байн гуйхад хүрдэг бөлгөө. Усан-Үзэм уран гуталчин шөвгөөр шилэн хүзүүгээ маажин байж:

	— За тэгж л үзье дээ. Зургаан долоо дөчин хоёр... есийг хас. Товчилбол чамд байдгаасаа арван долоохон туйпуу л байна даа гэнэ.

	— Чи юу гэж бодож байна, байшин баривал энэ хүрэх үү?

	— Миний бодоход хүрмээргүй л юм даа

	— Тэгвэл би одоо яах бил ээ?

	— Яахаа өөрөө л мэд дээ. Байшин барьж хүрэхгүйгээс хойш яая гэх вэ, вандан сандал хий л дээ гэсэнд Хулуу өвгөн:

	— Урт сандлаар би элэнцгээ хийх вэ? Вандан сандал тэртэй тэргүй цэцэрлэгээр дүүрэн байна. Хүн суучихсан байвал би зогсоод ч болсон байна биз гэв.

	Усан-Үзэм мастер шөвгөөрөө эхлээд баруун чихнийхээ ард, дараа нь зүүн чихнийхээ ард маажиж, дув дуугүй зогсож байснаа, эргээд гутал хийдэг өрөөндөө орчихжээ.

	Хулуу хөрш бодол болж болж, адаг сүүлд нь их ажиллаж, бага идэж байхаар шийдээд тэр ёсоор ажиллажээ.

	Тэгээд жилдээ гурав дөрвөн тоосго худалдаж авдаг боллоо. Өөрөө чүдэнзний мод шиг горзойн туравч, хураасан тоосго нь өсөөд байжээ.

	Улс амьтан ярихдаа:

	«Хулуу өвгөнийг үзэгтүн. Гэдэс дотроосоо туйпуу гаргаж ирээд байх шиг санагдах юм. Туйпуугаа нэмэгдэх бүрд өөрөө килограмм килограммаар тураад байна» гэцгээх бөлгөө.

	Он жил тийнхүү улиран ээлжилсээр адаг сүүлд нь нэг мэдэхэд хулуу анд хөгшин болж, цаашдаа ажил хийхийн тэнхэлгүй болсноо мэдэрчээ. Тэгэхлээр Усан-Үзэм гуталчинд аанай очиж

	— Туйпууг минь нэг тоолоод өгч үз гэж гуйжээ.

	Усан-Үзэм гуталчин шөвгөө шүүрч аваад бүхээгээсээ гарч, нуруулдан хураасан туйпууг хараад:

	— Зургаан долоо дөчин хоёр... Есийг хас... Товчилбол чи одоо нэгэн зуун арван найман ширхэг тоосготой болжээ гэсэнд

	— Байшинд хүрэх үү?

	— Миний бодвол үгүй биз ээ

	— Тэгвэл яах вэ?

	— Юу гэж хэлэхээ үнэндээ би мэдэхгүй байна... Тахианы хорго барь гэх үү дээ гэжээ.

	— Надад ганц ч тахиа алга даа! 

	— Тэгвэл тахианыхаа оромжид муур байлга. Мэдэж байна уу, муур гэдэг ашигтай амьтан шүү. Хулгана барина.

	— Тийм нь ч тийм. Гэхдээ надад муур ч алга. Үнэндээ оготно хулгана ч бий болж амжаагүй байна. Хаанаас юунаас ч хулганажих билээ.

	— Тэгээд чи надаар яалгах гээ вэ? Нэгэн зуун арван найм гэдэг чинь илүү ч үгүй, дутуу ч үгүй л, нэгэн зуун арван найм гэсэн үг. Тийм биз дээ? гэж Усан-Үзэм уран гуталчин шөвгөөр шилэн хүзүүгээ шир шир маажин байж хэлсэнд:

	— Тийм үү, үгүй юү гэдгийг чи л тоо бодлого үзсэнээрээ мэднэ дээ гэжээ.

	Хулуу өвгөн хоёр нэг санаа алдлаа. Ингэж шүүрс алдаад алдаад тоосго минь нэмэгдэх үгүй юм байна гэж мэдээд, өвгөн олон таван үггүй барилгаа бариад эхлэхээр шийджээ. Барих зуураа бодсон нь: «Би тоосгоороо хамгийн өчүүхэн байшин барья. Би өөрөө ч ямар мундаг том биш, надад нэг их том орд харшийн хэрэг юу билээ. Хэрэв туйпуу хүрэхгүй бол, яая гэх вэ, цаасаар аргална биз!» гэжээ. Хулуу өвгөн эрдэнэ мэт туйпуугаа амархан дуусах байх гэж эмээгээд их л удаан, болгоомжтой ажиллаж байжээ.

	Туйпууг дээр дээрээс нь давхарлан өрөхдөө, хүрмэгц хагарах шилэн тоосгоор барьж байгаа юм шиг их л аригтай гамтай өрлөө. Туйпуу бүр түүнд хэчнээн үнэтэй цайтайг өвгөн сайн мэдэх бөлгөө.

	Нэг туйпуу авч, муурын зулзага эрхлүүлэх мэт илж

	— Энэ чинь арван жилийн тэртээ, шинэ он гарахын өмнөхөн худалдаж авсан туйпуу мөн байна. Үүнийг би баярт зориулан тахиа авах гэж хураасан мөнгөөрөө авч билээ. Байшингаа барьж байгаад л тахианы мах амсаж үзэхээс. Одоохондоо ч тахиагаар яамай даа гэж дороо бодож байж билээ.

	Туйпуу бүрийг өрөх болгондоо гүнээс гүн шүүрс алдаж байсан боловч бүх тоосгоо өрж дуусгасан хойно ч бас олноос олон санаа алдах хэрэг үлдсэн ажээ. Гэтэл өнөөх нь тагтааны хоргоноос ч өчүүхэн байшин болжээ.

	«Хэрэв би тагтаа байсан сан бол энэ байшинд юутай аятай тавтай байх сан бил ээ» гэж хөөрхий Хулуу өвгөн боджээ.

	Ингээд байшин бараг бэлэн зэхээ болж байжээ. Хулуу өвгөн орж үзэх гэтэл өвдгөөрөө адар мөргөөд байшингаа нураачих шахжээ. «Өвгөрч юманд эв дүйгүй болж байна. Болгоомжтой байх хэрэгтэй юм байна» гэж боджээ.

	Тэгээд хаалганыхаа урд сөхрөн суугаад, санаа алдаж, дөрвөн хөллөн мөлхөж, байшиндаа оржээ. Тэгтэл шинэ бэрхшээл төвөг учирчээ. Босох гэвэл дээврээ цоо мөргөчих гээд байв. Шал уртаашаа маш богинохон, түүн дээр сунаад хэвтэж болохгүй ажээ. Өрөө явцуу, давчуухан учир хажуугаараа эргээд хэвтэж ч болохгүй ажээ. Хамгийн гол нь хөлөө одоо яах бил ээ? Байшинд орсон амьтан ядаж, хөлөө татаж тасалгаандаа оруулалтай. Эс тэгвэл бороонд нороод ямар олиг байх вэ! 

	«Энэ байшиндаа би зөвхөн суугаагаараа л байхаас өөр аргагүй» гэж Хулуу гуай бодож байлаа.

	Бодсон ёсоороо амьдрах болов. Их л болгоомжтой амьсгаа авч, шалан дээр суусан агаад гэгээвчээр үзэгдэх түүний царайд туйлын гутарч цөхөрсөн байдал илэрхий ажээ.

	— За хөрш минь, чи ямаршуу байна даа? гэж Усан-Үзэм гуталчин гутал хийдэг бүхээгийнхээ цонхоор цухуйн байж сонирхон асуусанд

	— Баярлалаа. Гэмгүй л байна! гэж Хулуу өвгөн шүүрс алдан хариулжээ.

	— Дал мөрөөр чинь хавчихгүй байна уу?

	— Үгүй ээ үгүй! Би байшингаа биеийнхээ хэмжээнд тааруулаад барьсан л даа гэв.

	Уран гуталчин Усан-Үзэмхэн шөвгөөр шилэн хүзүүгээ мааждагаараа маажлаад, нэг үл ухагдах юм амандаа бөвтнөж билээ. Тэр зуур Хулуу өвгөний өчүүхэн байшинг үзэхээр арван зүгийн амьтан цугларч байжээ.

	Бөөн хүүхэд ч бас гүйгээд иржээ. Хамгийн бага жаал бяцхан байшингийн дээвэр дээр үсэрч гараад дэвхцэн бүжин дуулруун:

	 

	Хулуу өвгөний баруун гар

	Гал тогооныхоо өрөөнд гэнэ.

	Зүүн гар нь харин

	Зүүрмэглэх өрөөндөө байдаг гэнэ.

	Урт хөл нь босгон дээрээ л гэнэ.

	Унжуу хамар нь адрын гэгээвчинд гэнэ

	 

	гэжээ.

	— Жаалууд минь томоотой! Хамаагүй загнаж байшин нураагуузай! Саяхан боосон шинэхэн сууц шүү. Хоёр өдөр ч өнгөрөөгөөгүй байр шүү хүүхэд минь гэж Хулуу өвгөн учирлан гуйжээ.

	Томоотой байлгахын тулд багачуудыг аргадаж, тэр өвгөн улаан ногоон хоёр өнгийн хүлхдэг мөсөн цуцал чихэр хэдийг халаасан өврөөсөө гаргаж ирээд тэдэнд тараажээ. Тэр хэдхэн чихэр өвгөний өвөрт хэчнээн хоног сараар явсныг бүү мэд. Хүүхдүүд баяртайгаар хашхиран дайрч, мөсөн-цуцал чихрийг булаалдаад, даруй зодолдож билээ.

	Түүнээс хойш Хулуу өвгөн хэдэн сольдо3 зоос л олбол цаастай чихэр худалдан аваад, талхны хог бор шувуунд тавьж өгдгийн адилаар цонхныхоо хөвөөн дээр цаастай чихэр тавьдаг болжээ.

	Хулуу өвгөн тийнхүү хүүхдүүдтэй нөхөрлөв.

	Заримдаа тэр өвгөн жаал хөвгүүдийг бяцхан байшиндаа ээлжээр оруулаад, зүггүйтэн байшин нураачих вий гэж гаднаас нь сүрхий харж байдаг бөлгөө.

	 

	* * *

	 

	Хулуу өвгөн энэ бүхнийг Чиполлинод ярьж байсан тэрхэн хоромд тосгоны захад үүл мэт тоос дэгдэж үзэгдэв. Тэгтэл бүх байшингийн цонх хаалга, хашааны хайс хаалга цөм тушаал авсан мэт тав яв хаагдав. Усан-Үзэмхэн гуталчны эхнэр хашааныхаа хайсны хаалгыг яаран түгжиж авлаа.

	Хүчит салхи шуурга дэгдсэн мэт, улс амьтан гэр орондоо шурган хоргоджээ. Тэднийг битгий хэл, тахиа муур, нохой хүртэл орох хоргодох аятайхан зав сүв эрж бужигналдан байв.

	Чухам юу гэгч болж байгааг Чиполлино асуухын амжил болоогүй байтал өнөөх бөөн тоос тосгоны дундуур хуй салхи шиг эрчлэн тачигнан давхиж ирээд Хулуу өвгөний бяцхан байшингийн яг үүдэнд зогслоо.

	Тэр бөөн тоосон дотор дөрвөн морь хөллөсөн сүйх тэрэг явсан юм санжээ. Энүүхэндээ гэхэд морь ч хараахан биш, өргөст хэмхүүд хөллөсөн гэхэд болно. Юу гэвэл бидний өгүүлж байгаа энэ оронд хүн амьтан цөм ямар нэг ногоо жимсний хамаатай зүйлс байгааг та нар үзлээ.

	Сүйх тэрэгнээс өвч ногоон өмсгөлтэй, бүдүүн эр амьсгаадан янцагласаар гарч иржээ. Түүний цулцгар улаан хацар болж гүйцсэн улаан лооль (помидор) шиг юу юугүй хагарчихмаар харагдаж байжээ.

	Энэ бол баян газрын эзэн авгай, бэлэвсэн Интоортон гүн ахайтны бойдаа Улаан-лооль тайж гэгч мөн байжээ. Түүний бараанаар хамаг амьтан санд мэнд зугтаан нуугдаж байгааг үзвэл, энэ эрхмээс ямар нэг сайн сайхан юм горьдохын гарз гэдгийг Чиполлино ч түдэлгүй ухаараад, түүнээс холхон байсан минь дээр гэж боджээ.

	Улаан-лооль тайж анхандаа хэнд ч хор уршиг тарьсангүй, зүгээр л Хулуу өвгөнийг жирийн ажиглаж авай. Үг дуу ч үгүй ёрын муухайгаар толгойгоо сэжлэн, удтал гөлийн ширтэж байжээ.

	Хөөрхий Хулуу өвгөн энэхэн хоромд өчүүхэн байшинтайгаа хамтаар газар цөмрөөд орчихсон ч баярлахаар байжээ. Түүний магнайн хөлс горхилон урсаж аманд нь оровч гараа хөдөлгөж нүүрээ арчихын зүрх хүрэхгүй, энэ хужирлаг гашуун уусмалыг хөөрхий өвгөн номхон хүлцэнгүйгээр залгиж байжээ.

	Адаг сүүлд нь өвгөн гайхаш барагдаад нүдээ аньж бодсон нь: «За ямар ч Улаан-лооль ноён энд хүрч ирээгүй юм гэлээ. Завинд суусан тэнгисчин шиг би жижигхэн байшиндаа суугаад Номхон далайд хөвж яваа юм гэлээ. Эргэн тойрон намуухан дөлгөөн, хөх номин ус... Миний өчүүхэн завийг юутай зөөлхөн холбилзуулна вэ!» гэжээ. Мэдээж хэрэг, түүний эргэн тойронд юун далай тэнгис байх билээ, бараа тороо ч алга байтал харин Хулуу өвгөний бяцхан байшин баруун зүүн тийшээ үнэхээр дайвалзан ганхаж байжээ. Цусан гавьяат Улаан-лооль тайж байшингийн дээврийн ирмэгээс хоёр гараараа бариад, байшинг хар тэнхээгээрээ түлхэж татаж ганхуулсан тулд тийнхүү дайвалзжээ.

Автоматаар үүсгэсэн тайлбар]

	 

	Дээврийн банз дэрвэн оволзож, нягт сайн өрсөн тоосгонууд ийш тийш зад үсэрч байлаа. Улаан-лооль тайж их л аймшигтай чангаар хүрхрэн хашхичсан тулд зэргэлдээх байшингийн хаалга цонх улам ян тан хаагдаж, түлхүүрээр ганц эргүүлж хаалгаа түгжигсэд дахин нэг хоёр эргүүлж дангинатал батлан түгжжээ.

	Харин хөөрхий Хулуу өвгөн өөрийн эрхгүй нүдээ нээв.

	— Хар нүгэлт дээрэмчин! Хулгайч! Самуун дэгдээгч, эсэргүү! Чи энэ ордоо Интоортон гүн ахайтны эзэмшил газар дээр барьсан байна. Чи муу новш, өнчин өрөөсөн өтөл ядуу хоёр бэлэвсэн ноёгтойн дархан эрхэнд халдаад, насныхаа эцсийг ажилгүй алхайн сууж өнгөрөөх санаатай байна. Зөнөг минь ингэвэл юу болдгийг би чамд үзүүлээд өгнө, гайгүй! гэж Улаан-лооль тайж хашхичин омогджээ.

	— Өршөөлт ноён минь үнэмшиж хайрла! Надад байшин барих зөвшөөрөл олгосон нь түмэн үнэн. Урьд Интоор гүн биеэрээ надад зөвшөөрөл соёрхсон шүү! гэж Хулуу өвгөн мөргөн гуйв.

	— Аа тийм бий! Интоор гүнгийн хорвоо нь өнгөрч талийгаач болсоор лав л гучин жил болсон! Эзэмшил газар нь одоо энх тунх, эсэн мэнд байгаа гүн ахайтанд харьяалагдаж байна. Ингэхлээр чи эндээс олон таван үггүй тонил! Бусдыг чамд өмгөөлөгч тайлбарлаж өгнө, мэдэв үү?.. Хүүе Буурцаг чи хаана байна? Бушуул! гэж дууджээ.

	Тосгоны өмгөөлөгч, Ногоон Буурцагдай ноён үзтэл бэлхэн зэхээний байсан бололтой, хонгорцгоосоо дэлбэрэн гарч байгаа буурцаг мэт нэгтэйгээс тэр дороо шовсхийн гарч иржээ. Улаан-лооль тосгонд ирэх болгондоо заавар тушаалаа хуулийн зүйл ангиар давхар батлуулах гэж энэ шаламгай гайхал өмгөөлөгчийг дууддаг байжээ.

	— Өршөөлт эрхэм минь, би танд үйлчлэхэд бэлхэн... байна гэж айсны улмаас нов ногоон болсон Буурцагдай өмгөөлөгч гүнээ мэхэсхийн амандаа бөвтнөжээ.

	Өмгөөлөгчийн бие өчүүхэн болоод шаламгай тулд түүний ийнхүү гүнээ мэхэсхийсэн хэнд ч ажиглагдсангүй. Төдий л хүндэтгээгүй шиг харагдчих вий гэж айхдаа Буурцагдай өмгөөлөгч аль болохоор өөдөө үсрэн, хөлөө хий агаарт тийчгэнүүлж байжээ.

	— За хө, юутай ч болсон вант улсын хууль ёсоор эндээс түргэн зайлах учиртай гэдгийг энэ Хулуу өвгөн гэгч ажилгүй ангарцагт чи хэлээд өг хө! Тэгээд түүний энэ нохойн хороонд Интоортон гүн ахайтан хамгийн зуумхай нохдоо оруулах таалалтай гэдгийг энд оршин суугчдад зарлан тунхагла! Ойрноос задарч, дэг дуулгавраа алдаж гүйцсэн эндэхийн зүггүй жаалуудаас гүн ахайтны эзэмшил нутгийг энэ нохой манаж байх болно гэсэнд

	— Жа, Жа! Үнэхээр дэг дуулгаваргүй, ... өөрөөр хэлбэл үнэхээр биш хүндэтгэдэг... гэж айхдаа улам ч ногоон болсон Буурцагдай өмгөөлөгч аман дотроо гушганатал:

	— Юун элэнцгийн чинь үнэхээр «үнэхээр», «үнэхээр биш» вэ? Та чинь ингэхэд өмгөөлөгч мөн үү, биш үү? гэв.

	— Өршөөлтөн минь, мөн байлгүй яах вэ. Иргэний болон эрүүгийн хууль, мөн зарлиг хуулийн мэргэжилтэй би. Саламанкад их сургууль төгсгөсөн. Дипломтой, цолтой...

	— Тийм сүрхий дипломтой цолтой л юм бол одоо чи миний зөв гэдгийг ч баталж өгөх учиртай. Тэгээд эндээс даруйхан тонилж болно! гэв.

	— Жа—жа, цусан гавьяат ноён минь. Таны тааллаар болъё!.. гээд өмгөөлөгч ахин дахин гуйлгасан ч үгүй, хулганын сүүл хэвтэй түргэн бөгөөд сэмхэн гулган далд оров оо.

	— За хө, чи тэр өмгөөлөгчийн хэлснийг дуулав уу? гэж Улаан-лооль тайж Хулуу өвгөнөөс асуулаа.

	— Тэр чинь юм огт хэлээгүй биш үү! гэж хэн нэгний хэлэх дуу сонсогджээ.

	— Яана гэнэ ээ? Чи муу надтай бас маргалдах санаатай юу?

	— Өршөөлт ноёнтон минь. Би ер ам ангайсангүй... гэж Хулуу өвгөн бөвтнөв.

	— Тэгнэ байх аа, чи биш хэн байж таарах нь вэ? гээд Улаан-лооль заналхийлсэн харцаар эргэн тойрныг ажиглатал:

	— Зальт хар луйварчин байна даа харин! гэж өнөөх дуу давтан өгүүлэв.

	"Энэ хэн дуугарав? Хэн байдаг бил ээ? Энэ лав хуучин үймээнч Усан-Үзэмдэй гуталчин мөнөөс зайлахгүй!" гэж Улаан-лооль тайж бодоод гуталчны гунханд хүрч очоод хаалгыг бороохойгоор балбаж:

	— Гуталчин Усан-Үзэм чи сонс. Танай гуталчны газар миний болон сурвалжтан гүн Интооржин хатдын эсрэг чиглэсэн самуунч хэрцгий үг байн байн дуулдаж байдгийг би андахгүй шүү! Та энэ өнчин өрөөсөн өтөл хөгшин ноёгтой нарыг огтхон ч хүндэлж хүлээдэггүй шүү! Сайхан мэдээрэй. Таны ээлж ирэх цаг бий шүү. Хэн нь хэнийгээ тавлах бол, үзнэ дээ, гайгүй! гэв.

	— Улаан-лооль тайж гуай, таны ээлж хамгийн түрүүн ирнэ вий! Чи удахгүй тэсэрнэ. Дороо тэсэрнэ дээ! гэв.

	Энэ үгийг манай Чиполлино хэлсэн юм санжээ. Халаасан өвөртөө гараа шургуулаад Чиполлино их маадгар тайвнаар аймшигт Улаан-лооль тайж тийш хүрч очсонд ийм арчаагүй тэнэмэл бяцхан жаал улаан нүүрэн дээр үнэнийг хэлэхийн чинээ Улаан-лооль огтхон ч бодсонгүй тулд:

	— Чи чинь хаанаас гараад ирэв? Яагаад ажилдаа явдаггүй бил ээ? гэж асуусанд:

	— Би ажилд орох арай болоогүй. Одоохондоо сурч байна гэж Чиполлино хариулсанд:

	— Чи тэгээд юу сурдаг юм бэ? Ном дэвтэр чинь хаа байна? гэвэл:

	— Өршөөлт эрхэм минь, би луйварчдыг судалдаг: Яг одоо миний өмнө тэдний нэг нь байна. Түүнийг ганцхан сайн судлах ийм сайхан завшааныг би яасан ч алдахгүй гэв.

	— Чи луйварчин зальт этгээдийг судалдаг гэнэ ээ? Энэ чинь их сонин. Гэвч энэ тосгоныхон бултаараа луйварчин. Хэрэв чи шинийг олсон бол надад үзүүлээд орхи! гэсэнд Чиполлино залирхгаар нүд ирмээд:

	— Дуртай үзүүлье, өршөөлт эрхэм минь! гэжээ.

	Тэгснээ зүүн ташааны халаасан өвөртөө гараа лавхан шургуулж, нарны туяа тусган нааддаг бяцхан толь гаргаж ирээд, Улаан-лооль ноёнд тулж очингуут толио улаан нүүрэн дээр нь барьжээ.

	— Өнөөх луйварчин чинь энэ дээ, өршөөлт эрхэм гуай! Дуртай таалалтай бол түүнийг сайн харж ав! Таньж байна уу? гэжээ.

	Улаан-лооль сониучлан, тэсэлгүй, өрөөсөн нүдээрээ толийг харжээ. Юу үзнэ байх гэж бодсоныг бүү мэд. Харин тэр толинд зэвүүн онигор нүдтэй, хэтэвчний ангархай шиг дэндүү дарвагар амтай, мах шиг улаан нүүр царайгаа олж үзсэн нь лавтай.

	Үүнд Чиполлинод гутамшиг муухайгаар доромжлогдож байгаагаа адаг сүүлд нь сая ухаараад уурласан ч гэж жигтэйхэн! Царай нь чавган улаан болоод Чиполлиногийн үснээс, хоёр гараараа зуураад авчээ! 

	Чиполлино угийн сэргэлэн хөгжилтэй байдлаа алдалгүй бархирсан нь:

	— Ёо-ёо-ёо! Миний толинд таны үзсэн Луйварчин чинь юутай муйхар их бяртай юм бэ? Ганцаархнаа лав л бүлэг дээрэмчинтэй тэнцэх юм байна гэдгийг танд батлан хэлье! гэжээ.

	— За муу мэх залийн хөрөнгө чамайг уу, би! гэж Улаан-лооль хашхираад Чиполлиногийн үснээс хүчтэй дугтарсанд гарт нь туг үс зулгараад иржээ.

	Тэгтэл чиг болдог юм нь ёсоороо болов. Юу гэвэл Чиполлиногийн сонгинон туг үсийг зулгаагаад автал сүрлэг догшин Улаан-лооль тайжтаны хамар нармай нь шархираад нүд нь гэнэт жигтэйхэн хорсох шиг болжээ. Хоёр нэг удаа найтаатал түүний нүднээс усан оргилуур шиг нулимс урсаад гарчээ! Ганц биш хоёр усан оргилуур гээч! Хоёр хацрыг дагаад гол горхи шиг нулимс үерлэн урсаж, бүхэл гудамжийг усалсан нь тун саяхан хашаа цэвэрлэгч усан хоолойгоор цардаж шүршээд өнгөрсөн шиг болжээ.

Автоматаар үүсгэсэн тайлбар]

	«Аа жигтэй юм. Миний бие ингэж хачин болж ер үзээгүй юм сан!» гэж цочин гайхаж, Улаан-лооль хирдхийн боджээ.

	Нээрэн ч (Хэрэв Улаан лоолийг хүн гэж нэрлэж болох сон бол) тэр ноён ер уйлж үзээгүй, хэрцгий догшин энэрэл өршөөлгүй хүн байсны дээр баян эрхэм тул энэ яваа насандаа нэг ч удаа сонгино арилгаж үзээгүй хүн байжээ. Тэгээд ийм хачин юм тохиолдсонд ихэд хирдхийн гайхахдаа ухасхийн жууз тэргэндээ орж аваад морьдоо гуядан, эргээд давхижээ. Зугтаах зуураа эргэж хашхичин хэлсэн нь:

	— Хүүе Хулуу өвгөн! Би чамд санууллаа шүү, чи сайхан мэдээрэй. Харин чи муу өөдгүй ноорхой жаал, миний нулимсны үнийг хатуухан төлнө гэж мэдээрэй! гэж занав.

	Чиполлино унаж тустал хөхрөн, Хулуу өвгөн дэмий л духныхаа хөлсийг арчин арчин суужээ.

	Буурцаг өмгөөлөгчийнхөөс бусад бүх айлын байшингийн хаалга цонх аажмаар нээгдэж эхэллээ.

	Усан-Үзэмдэй гуталчин хайсныхаа хаалгыг цэлийтэл дэлгээд, гудамжинд үсрэн гарч ирээд, шилэн хүзүүгээ шөвгөөр ширд ширд маажиж, дуу алдан хэлсэн нь:

	Энэ дэлхийн бүх утас шөрмөсний нэрийг барьж андгайлъя! Явж явж Улаан-лооль бойдааг уйлуулж чадах ашгүй хүү гараад ирдэг байжээ! Жаал чи юун хүү, хаанаас гараад ирэв? гэжээ.

	Чиполлино хүү бээр Усан-Үзэмдэй гуталчин, түүний айл хөршийнхөнд та бүхний дээр олж мэдсэн өнөөх бүх түүх намтраа ярьж өгсөн ажээ.

ЛИЙР ПРОФЕССОР, ГОГОД, ЖАРАНХӨЛТ НАРЫН ТУХАЙ ХҮҮРНЭХ ГУРАВДУГААР БҮЛЭГ

	Энэ өдрөөс эхлээд Усан-Үзэм мастерын гуталчны газар Чиполлино ажиллах болов. Удалгүй тэр хүү уллагааны шөрмөс жилийдэх, зан тавих, өсгийд тах тавих, захиалагчдын хөлийн хэмжээ авах, энэ бүхнийг хийхдээ зогсолтгүй хошигнох зэргээр гутлын ажилд их амжилт олжээ.

	Усан-Үзэм мастер үүнд сэтгэл ханамжтай байв. Мастер, шавь хоёр хоёул хичээнгүйлэн ажилладгийн улмаас төдий биш, бас Улаан-лооль гавьяатыг биеэр нь уйлуулж чадсан эрэлхэг зоригтой жаалыг харах гэж олон хүн бүхээгт орж ирдгийн учраас тэдний ажил сүрхий явцтай байжээ. Чиполлино богино хугацаанд олон шинэ шинэ танилтай болжээ.

	Хамгийн түрүүнд хөгжмийн багш, Лийр профессор сугандаа хийл хавчуулсан орж иржээ. Түүний хойноос үүл мэт харанхуй хар ялаа хэдгэнэ нисээд орж ирлээ. Учир юун гэвэл Лийр профессорын хийлийг амтат шүүслэг, анхилам үнэрт лийр жимсний талаар хийсэн ажээ. Гэтэл ялаа гэгч алив амттанд аргагүй их дуртай амьтан гэдэг нь илэрхий. Лийр профессорыг концерт тавих үес танхимд суусан сонсогчдын дундаас:

	— Профессор, таны хийл дээр том хар батгана сууж байгааг анхаарайт! Түүнээс болоод та хөг өнгөө алдаад байна! гэж хашхирах удаа олонтоо байдаг билээ.

	Профессор тоглолтоо завсарлаад ялаатай хөөцөлдөж хийлийнхээ нумаар ялааг цохиж алахаас нааш амардаггүй бөлгөө.

	Заримдаа түүний хийл дотор өт авгалдай орчхоод хөгжмийн зэмсэг дундуур урт тахир хонгил нүх гаргах удаа ч бий. Ингэхлээр өнөөх хөгжмийн зэмсэг муудаад, буруу муухай дуу гарч, зохих ёсоор тоглохын тулд шинэ хийл олж авахад хүрдэг билээ.

	Лийр профессорын дараагаар Гогод ногоочин ирдэг байна. Гогод авгай дух руугаа унжсан сахлаг тав үстэй, уртаас урт живэр сахалтай бөлгөө.

	— Энэ живэр сахлаас болж эвгүй юм болохыг алийг тэр гэх вэ. Эхнэр угаасан хувцас дотуужаа хатаах гэхлээрээ намайг байшингийн тагтанд суулгаж миний энэ хоёр живэр сахлын үзүүрийг хоёр хадаасанд уяад сахал-цэрвэн дээр орны цагаан даавуу, цамц, оймс дэлгэж тавьдаг юм. Угаасан юм хаттал би наранд шарагдаад л сууж байх ёстой. Тэгээд сахал дээр минь гарсан орыг хар л даа! гэж Гогод гуай гомдоллов.

	Гогод гуайн сахал дээр үнэхээр ч модон хавчаарын ор үзэгдэж авай.

	Гутлын газар нэг өдөр Жаран хөлтийнхөн ирсэн билээ. Жаран—хөлтхөн, Жаран—тавхайтхан хоёр хүүгээ дагуулаад эцэг нь иржээ. Хөвгүүд минутын төдий ч нэг дор зогсож чаддаггүй ажээ.

	— Таны хөвгүүд зүгээр сууж чаддаггүй, дандаа ингэж хавьчаад байдаг улс уу? гэж Чиполлино-Сонгинодой асуужээ.

	— Хэлээд яах вэ! Одоо ч харин хонь шиг номхон байгаа нь энэ. Миний гэргий тэднийг усанд оруулах үеэр юу болдгийг та үзсэн болоосой! Авгай тэдний урд талын гучин хөлийг угааж дуусаагүй байтал хойд талын гучин хөлөө бохир болгоод амжсан байна. Хойд талын хөлийг угаачхаад эргээд харахад урд хөлүүд нь хөө шиг хар болчихсон байх нь тэр. Эхнэр тэдэнтэй эцэс төгсгөлгүй нооролдсоор, угаах бүрдээ бүтэн авдар саван бардаг юм.

	Усан-Үзэмдэй гуталчин мастер шилээ маажиж асууруун:

	— За тэгээд таны жаалуудын хөлийн хэмжээг авах уу?

	— Тэнгэр өршөө, та юу гэж байгаа юм! Би тийм олон маахай захиалж яаж чадах бил ээ! Жаран хос гутал захиалах юм бол би бүх насаараа ажил хийгээд ч төлж барахгүй биз ээ! 

	— За тийм ч биз ээ! гэж Усан-Үзэмдэй санал нийлээд, — Миний гутлын газрын бүх шир ч бас хүрэх үгүй байх.

	— За ингэхлээр та ямар ботинк их элэгдэж урагдсаныг харж аль! 

	— Нэг хэдэн хос гутал тайлуулж, засуулахаас даа! 

	Усан-Үзэмдэй мастер, Чиполлино нар хоёр жаалын гутлын тах, занг харж байх зуур Жаран-хөлтхөн Жаран-тавхайтхан хоёр номхон зогсохыг байдаг чадлаараа чармайсан ч нэг л болж өгөхгүй байжээ.

	— Энэ жаалын эхний хоёр хосыг, мөн арван гурав дахь хос гутлыг солих хэрэгтэй юм байна гэж гуталчин хэлэв.

	— Үгүй, арван гурав дахь хос гутал бас ч чирээд байж болно. Ганцхан өсгий л хадаад өг! гэж Жаранхөлт эцэг яаран арцав.

	— Нөгөө жаалын баруун талын хөлийн арван шаахайг бултыг солих хэрэгтэй юм байна.

	— Хөлөө битгий чирч бай гэж би эдэнд хэчнээн хэлдэг гэж санана! Энэ багачууд зүгээр явж ямар чадах уу? Эд гүйж, харайж, өрөөсөн хөлөөрөө догонцож явах юм. Тэгээд эцсийн эцэст юу болно гэвэл баруун хөлийн бүх шаахай нь зүүн хөлийнхөөсөө өмнө элэгдэх юм. Манай жаран хөлтөнд гутлын явдал ямар хэцүү гэж санана! гэжээ.

	Усан-Үзэмдэй мастер гараа цэрвэж өгүүлрүүн:

	— Ээ дээ хүүхдүүд гэдэг ялгаа юу байх вэ! Хоёр хөлтэй байсан ч, жаран хөлтэй байсан ч чанартаа л адил юм. Тэд ганцхан хөлдөө өмсөөд мянган хос гутал ч элээж чадна гэжээ.

	Жаран хөлтийнхөн тэгж тэгж буцаад гэр лүүгээ гэлдэрцгээв. Жаран-хөлтхөн, Жаран-тавхайтхан хоёр дугуйтай болсон мэт жадгадаад алга болов. Жаран хөлт эцэг нь тийм хурдан явж чадахгүй, бага зэрэг мижигнэж явна. Гэхдээ бүр гайгүй, дөнгөж арван наймхан хөл нь доголжээ.

ЧИПОЛЛИНО ИХЭД ЦАНГАСАН МАСТИНО ХОТОЧ НОХОЙГ ХЭРХЭН ЧАДСАНЫГ ӨГҮҮЛЭХ ДӨРӨВДҮГЭЭР БҮЛЭГ

	Хулуу өвгөний бяцхан байшин юу болсон бэ гэвэл нэг олиггүйхэн өдөр Улаан-лооль бойдаа дөрвөн өргөст хэмх хөллөсөн жууз тэргээрээ аанай л хурдлан иржээ. Энэ удаа арваад Нимбэгхэн цэрэг дагуулж ирснийг яана. Хулуу өвгөнийг олон таван үггүй гэрээс нь хөөж гаргаад оронд нь Мастино гэгч лужир том хоточ нохой байшинд нь оруулж мануулжээ. Улаан-лооль эргэн тойрныг заналтайгаар хялалзан харж тавлан өгүүлрүүн:

	— За май! Одоо танай жаалууд бултаараа намайг хүндэтгэж сурна вий! Ялангуяа гуталчин Усан-Үзэмдэйн гэртээ орогнуулсан өнөөх гайхал ноорхой жаал юу юуны түрүүнд хүндэтгэж сурна! гэсэнд

	— Зөв! зөв! гэж Мастино нохой хуцах аядав.

	Улаан-лооль нэмж хэлсэн нь:

	— Зөнөг өвгөн Хулуугийн тухайд гэвэл үүнээс хойш миний тушаалыг дуулгавартай биелүүлж сурах байх. Хэрэв тэр зөнөг өвгөнд толгой хоргодох оромж хэрэгтэй гэвэл түүнд шоронгийн аятай тавтай булан хэзээ ч олдоно. Хэнд ч гэсэн шоронгийн зай хаа мундах вэ! гэсэнд Мастино нохой ахиад л

	— Зөв! зөв! гэж батлан хуцав аа.

	Усан-Үзэм гуталч, Чиполлино Сонгинодой хоёр гутал хийдэг оёдлын гунхны үүдэнд зогсож, юу болж байгааг цөм нүдээр үзэж чихээр сонссон боловч хөөрхий өвгөнд ямар ч тус хүргэж чадсангүй.

	— Хулуу өвгөн бяцхан шүүгээн дээр гунигланхан сууж эрүүнийхээ сахлыг үгтээн зумлаж байжээ. Үгтээн зулгаах бүрийд гарт нь туг үс зулгаран хоцорч авай. Явж явж сахал самбаагүй зулман хялман болохоо больё гэж тогтсон өвгөн энэ ажлаа орхиод сэм сэм санаа алдаж гарлаа.

	Хулуу өвгөн бол санаа алдах талаар сайтар базаасан бэлтгэлтэй хөгшин гэдгийг та нар санаж байгаа биз ээ! 

	Адаг сүүлд нь Улаан-лооль тайж ашгүй жуузандаа залрав. Мастино нохой модойтол номхон зогсоод, сүүлээ өргөн эзэндээ ёслов.

	— Анаж, сайн манаж бай! гэж гавьяат эрхэм салах ёс гүйцэтгэх зуураа нохойдоо чандлан тушаагаад, дөрвөлсөн хүлэг өргөст хэмхүүдээ гуядсанд жууз тэрэг үүл мэт тоос босгон жилийжээ.

	Аагим халуун зуны сайхан өдөр байлаа. Эзнээ явсны хойно Мастино нохой бяцхан байшингийн үүдээр урагш хойш баахан зугаалан хөлхөж, халуунд хэл унжуулан аахилж, сүүлээ дэвүүр адил хөдөлгөн байв. Ингээд ингээд ч нэмэргүй ажээ. Мастино нохой халуунд харангадан цангахдаа нэг аяга сайхан хүйтэн шар айраг уувал юутай билээ гэж бодож байжээ.

	Тэр нохой хамгийн ойрын гуанз руу шар айрагт гүйлгэчихмээр нэг жаал харагдаасай гэж ийш тийш харуулдаж байлаа. Хясахад нэгээхэн ч амьтан алга.

	Ганцхан гуталчны газрын үүдэнд нээлттэй хаалганы дэргэд Чиполлино сууж, гутлын уллагааны шөрмөс хичээнгүйлэн жилийдэж байсан боловч түүнээс сонгинын нясуун үнэр ханхалж байсан тулд Мастино нохой түүнийг дуудахын зүрх хүрэхгүй байжээ.

	Харин Чиполлино тэр нохойн халуунд ангаж зовж байгааг олж мэдээд «Үүнийг би нэг сайн чадахгүй бол Чиполлино-Сонгинодой ёстой юу болдог бол доо!» гэж бодлоо.

	Гэтэл наран улам улмаар дээшлэн, халуу шатах нь жигтэй их болж байв. Гайхал Мастино нохойн ам цангахыг хэлэх үү! 

	«Өнөө өглөө би юу идчихээд энэ бил ээ? Угаадасны минь давсыг ихдүүлчих ээ юм болов уу? Аманд халуу шатаад, хэл гэдэг хорин фүнт4 юм түрхэж хулдсан мэт давхайж аргаад байх юм» гэж бодож байжээ.

	Тэгтэл Чиполлино хаалгаар цухуйсанд

	— Хүүе. хүүе! гэж Мастино нохой дорой дуугаар түүнийг дуудсанд:

	— Ноён гуай, та намайг дуудав уу? гэвэл

	— Тийм тийм дуудсан. Залуу минь чи гүйж очоод надад нимбэг жимсний хүйтэн ус авчрахгүй юу?

	— Дуртайяа гүйж авчрах сан, Мастино нохой гуай! Ганцхан миний эзэн энэ муу шаахайг зас гээд өгчихсөнийг та бэлхнээ болгоож байгаа биз дээ. Тэгэхлээр би үүнээс салахын арга даанч алга даа. Ээ бас тоогүйеэ гээд Чиполлино-Сонгинодой хүү үг дуугүй гуталчны бүхээгтээ эргээд орчихлоо.

	— Залхуу мунхаг новш! гэж хоточ нохой дэмий л амандаа үглээд, гуанзанд биеэрээ гүйгээд очъё гэхэд саад тотгор болсон уяа гинжээ зүхэв.

	Азнасхийгээд Чиполлино дахин гарч ирсэнд хоточ нохой гаслан гийнан:

	— Ноёхон гуай! Надад ядахдаа нэг аяга ус ч болсон дөхүүлж өгвөл яана? гэж гуйжээ.

	— Дуртайяа тэгэх юм сан. Даанч эзэн минь ламбугайн гутлын өсгийг хадаж өг гэж сая надад тушаачихлаа даа! гэж Чиполлино-Сонгинодой хариу өчив.

	Үнэндээ тэр жаал харангадан зовж байгаа хөөрхий хоточ нохойг үнэн голоосоо өрөвдөвч Мастино нохойн эрхлэн хийдэг ажил түүний санаанд таарахгүй байсны дээр Улаан-лооль гуайг дахиад нэг залхаах сан гэж тэсгэлгүй хүсэж байжээ.

	Үд хэвийж гурван цаг болохын хэрд гудамжны чулуу боловч эрхгүй хөлөрмөөр халуун нар шарж байлаа. Мастино нохой халууцсан цангасан хоёроосоо галзуурах дөхөж байлаа. Тэгтэл Чиполлино-Сонгинодой вандан сандлаасаа сая босож, шилэнд ус хийгээд Усан-Үзэм гуталчны нойр муутай гэргийн шөнө унтахдаа уудаг нунтаг цагаан эмийг хийж уусгавай.

	Дараагаар нь шилний амыг хуруугаараа бөглөн, уруулдаа хүргэж, уусан дүрэм үзүүлснээ:

	— Ай, юутай сайхан хүйтэн цэнгэг ус бил ээ! гэж гэдсээ илэн хэлжээ.

	Мастино нохой үүнийг үзээд шүлс нь гоожоод, цангаа нь хормын төдийд харин ч гайгүй болох шиг болж:

	— Чиполлино гуай, наадах чинь цэвэр ус уу? гэсэнд

	— Цэврээр барах уу! Нулимснаас ч тунгалаг ус гээч! гэсэнд

	— Энэ усанд чинь өвчний нян хорхой байхгүй биз.

	— Өршөөгөөрэй, энэ усыг алдарт хоёр эмч профессор шүүж цэвэрлэсэн юм. Нянг үлдээж аваад усыг надад өгсөн юм. Өгөх өгөхдөө бүр надаар гутлаа засуулсны шанд өгсөн шүү гэж хэлээд Чиполлино-Сонгинодой хүү ууж байгаа маяг үзүүлж лонхыг ам руугаа тонгойлгожээ.

	— Чиполлино эрхэм ээ, наад шилтэй чинь яагаад дунд орохгүй байгаа юм бэ? гэж Мастино гайхан асуувал

	— Яах юу байх вэ, энэ бол миний талийгаач өвөөгийн надад бэлэглэсэн лонх байгаа юм. Доторхыг нь уугаад уугаад барагддаггүй ид шидтэй лонх юм гэж Чиполлино-Сонгинодой хариу өчлөө.

	— Тэгвэл та наадахаасаа надад ганц хоёр балгуулахгүй юу? Ганцхан балгыг..?

	— Балгыг гэнэ ээ? Хэчнээн л уувал уу. Уугаад уугаад барагддаггүй шидтэй лонх гэж би танд хэллээ биш үү гэж Чиполлино-Сонгинодой хэлэв.

	Мастино нохой хэчнээн баярласан гэж санана. Тэр нохой сайн сэтгэлт Чиполлино эрхэмд хэмжээлшгүй их талархан хөлийг долоож, түүний өмнө сүүлээ шарвалзуулж байлаа. Өөрийн эзэд Интоор гүнгийн хатдын өмнө ч ингэж нялганан бялдуучилж яваагүй нохой юм санжээ.

	Чиполлино-Сонгинодой лонхтойгоо Мастино нохойд дуртайяа өгсөнд хоточ нохой түүнийг шүүрч авуут ховдоглож ганцхан сороод лонхыг хөнтөрч орхижээ. Тэгээд лонх хоосон болсныг үзээд гайхаж:

	— Дуусчих нь энэ үү? Та надад хэлэхдээ лон... гээд тэр үгээ гүйцээж чадалгүй ойчоод нам унтаж орхижээ.

	Чиполлино-Сонгинодой түүний уяа гинжийг тайлж, нохойг үүрээд Интоортон гүн ахайтан, Улаан-лооль тайжтан нарын суудаг шилтгээний зүг аваачив. Чиполлино эргэж харвал Хулуу өвгөн бяцхан байшиндаа дахиад эзэн суусан байлаа. Цонхоор шаравтар сахлаа сэрвийлгэсэн энэ өвгөний царайд үгээр тоочин хэлэхийн аргагүй их баяр хөөр илэрсэн байлаа.

	Харин Чиполлино-Сонгинодой шилтгээн тийш явахдаа «Хөөрхий хоточ минь, чи намайг уучилж үз! Би аргагүй болоод ингэлээ. Сэргэсэн хойноо чи цэвэр ус уулгасны минь ачийг яаж хариулах бол? Мэдэхгүй юм даа!» гэж бодож явав.

	Шилтгээний хаалга нээлттэй байжээ. Чиполлино-Сонгинодой тэр нохойг цэцэрлэгийн зүлгэн дээр тавиад элэгсэг дотноор үсийг илж хэлрүүн:

	— Улаан-лооль гавьяатад мэнд хүргэснийг минь уламжлаарай. Хоёр гүн ахайтанд ч бас ялгаагүй гэв.

	Үүний хариуд Мастино нохой амттайхан нойрон дундаа яраглан бөвтнөжээ. Уулын сэрүүн тунгалаг нуурын усанд орж байна гэж зүүдэлж, тэр усанд сэлж, ханатал ууж байтал өөрөө аажмаар ус болон хувирч байх шиг. Усан сүүлтэй, усан чихтэй, оргилуурын усны урсгал шиг урт бөгөөд хөнгөхөн дөрвөн хөлтэй болчихсон шиг зүүдлэгджээ.

	— Тайван нойрс гэж Чиполлино хүү нэмж хэлээд тосгондоо буцжээ.

ХАР-НЭРС ГУАЙ ХААЛГАН ДЭЭРЭЭ ХОНХ ӨЛГӨЖ, ХУЛГАЙЧААС СЭРГИЙЛНЭ ГЭМЭЭХ ТАВДУГААР БҮЛЭГ

	Чиполлино гэмээх Сонгинодой хүүг тосгонд буцаж ирэхэд Хулуудай өвгөний бяцхан байшингийн үүдэнд улс амьтан цугларсан харагдав. Цөмөөрөө түгшин шивнэлдэн маргалдаж байлаа.

	Лийр профессор санаашрангуй гунигтайхнаар:

	— Улаан лооль бойдаа бас ямар хэрэг төвөг уддаг бол? гэж асууж байв.

	— Миний санавал энэ явдал муугаар төгсөнө. Яалаа ч гэсэн тэд нэгэнт л юмны эзэн сумын занги болохоор, таалалтай бүхнээ хийхдээ л хийнэ гэж Хулуу андхай авгай хэлжээ.

	Гогод гуайн гэргий бас түүнтэй санал нийлж, эр нөхрийнхөө сахлаас жолоо цулбуураас дугтрах мэт угзарч:

	— Хүүе мануухай минь, хэрэг төвөг гараагүй дээр нь эртхэн орон гэр лүүгээ зүглэж үзье. Бушуул чи! гэж хашхирлаа.

	Усан-Үзэм уран гуталчин хүртэл сэтгэл түгшин толгой сэжлээд:

	— Улаан лооль бойдаа хоёр ч удаа араараа тавиуллаа. Өшөөгөө заавал авах гэх вий гэв.

	Хулуудай өвгөн л ганцаар санаа амар байлаа. Хүлхдэг мөсөн цуцал чихэр халаасан өвөрт нь басхүү байж байсан тулд өнөөдрийн баярт явдлаа тэмдэглэж, цугларсан олныг түүгээрээ дайлж байлаа.

	Чиполлино ч нэгмөсөн цуцал чихэр авч үмхээд бодол болон хүлхэлж байснаа:

	— Улаан-лооль нээрэн тийм амархан бууж өгөхгүй байх гэж бодож байна гэв.

	Үүнд Хулуу өвгөн:

	— Тэгвэл одоо... гэснээ хирдхийн шүүрс алджээ. Саяхан түүний нүүр царайд гэрэлтэж байсан зол жаргалангийн инээмсэглэл дуртмал наран хар үүлний цаагуур шургасан мэт алга болоод одлоо.

	— Жижигхэн байшингаа нуухаас өөр юм бидэнд алга гэж бодож байна гэж Чиполлиногийн хэлэхэд

	— Юу гэнэ? Яаж нуух гэж?

	— Яах юу байх вэ? Энэ маань орд харш сан бол зөөж амжихгүй гэх санжээ. Өөдсийн чинээ энэ муу пүнзийг хуучин даавуу худалдан авагчийн түрдэг тэргээр зөөчихсөн ч болно шүү дээ гэж Чиполлино хэллээ.

	Новш цуглуулагчийн хүү Шошинцор гүйж хариад, түрдэг тэргээ аваад даруй буцаж ирэв ээ.

	— Та нар муу байшингийн оронцгийг минь тэргэнд ачих гээ юү? гэж Хулуу өвгөн санаа зовнисхийн хэлжээ.

	Нандин эрдэнэ болсон бяцхан байшингаа зад үсрээд ойчих вий гэж үнэндээ айж байжээ.

	— Зоволтгүй. Таны байшин яах ч үгүй, зүв зүгээр! гэж Чиполлино инээжээ.

	— Юу ч болсон одоохондоо миний зооринд аваачаад нууж болно. Тэгээд байдлаасаа болно биз гэж Усан-Үзэм гуталчин санал гаргалаа

	— Хэрэв Улаан-лооль бойдаа яаж ийгээд мэдчихсэн байвал яана? гэж дахин асуув.

	Тэрхэн зуур Буурцагдай ноён ер өмгөөлөгч биш, санамсаргүй яваа хөндлөнгийн хүний байдал дүрэм үзүүлэн тэдний дэргэдүүр өнгөрч явааг бултаар нэгэн зэрэг олж харав.

	Өмгөөлөгчийн царай улайж, тэнгэр бурхан дуудаж андгайлан, ам шүдээ өгөхдөө:

	— Улаан-лооль тайж надаас хэзээ ч юу ч олж мэдэхгүй. Би алтан хошуу хүргэдэг ховч нь биш. Ариун шударга өмгөөлөгч билээ гэв.

	— Зооринд муу байшин минь өмхрөөд нурчихгүй байгаа даа? гэж Хулуу өвгөн татгалзах байдал гаргаад, — Од аваачиж нуувал яасан юм бэ? гэв.

	— Ой дотор түүнийг чинь хэн харж хандаж байх юм бэ? гэж Чиполлино-Сонгинодой асуув.

	— Ой дотор миний танил Хар-нэрс найз суудаг. Энэ байшингийн оронцгийг түүнд даатгаж болно. Дараа нь байдлыг харзнана биз гэж Лийр профессор хэллээ.

	Тэгэхээр ч тогтжээ.

	Өнөөх өчүүхэн байшинг хэдхэн хормын дотор түрдэг тэргэнд ачлаа. Хулуу өвгөн санаа алдан алдан байшингаасаа хагацаад, ингэтэл их дэнслэн зовнисон санаа сэтгэлээ тайвшруулахаар Хулуухандай ачийнхыгаа зорин оджээ.

	Чиполлино, Шошинцор, Лийр гурав байшинцрыг ойд аваачлаа. Тэр өчүүхэн байшин шувууны торноос хөнгөхөн болохоор зөөхөд юухан байх вэ?

	Хар-нэрс анд өнгөрсөн оны туулайн бөөр модны өргөст буурцгийн зузаан ясанд суудаг байжээ. Энэ тун уйтан явцуу сууц боловч Хар-нэрс гуай түүн дотроо хайчны өрөөсөн гуя, зэвэрсэн тонгорог, утас зүү, хатсан бяслагийн хальс төдийхөн хөрөнгө зөөртэйгөө хамтаар эвтэйхэн төвхнөсөн юм санжээ.

	Хар-нэрс авгай тэдний гуйлтыг сонсоод маш их сандарч:

	— Тийм том байшинд би суух гэж үү? Үүнийг би яасан ч зөвшөөрөхгүй. Тэр горьгүй ээ! Тэр их ханхай хоосон, том ордонд чинь би юугаа хийж суух юм бэ? Надад бол туулайн бөөр модны буурцгийн ясан сууц болоод л байгаа юм. Ер нь «дассан газрын даавуу зөөлөн» гэдэг үг хүртэл байдаг гэжээ.

	Харин Хулуу өвгөнд тус болох учиртайг мэдээд Хар-нэрс өвгөн дуртайяа зөвшөөрч:

	— Би тэр өвгөнийг чинь өрөвдөж явдаг юм. Нэг удаа түүний зах заам өөд эрвээхэйн өт авирч явсныг би хараад хэлж өгсөн юм. Үүгээрээ би түүний амийг аварсан гэхэд болно байх! гэжээ.

	Өнөөх өөдсөн жижиг байшинг том царсны ёроолд нууж тавив. Чиполлино гэмээх Сонгинодой, Шош, Лийр гурав Хар-нэрс гуайд туслалцан, түүний бүх зөөр хөрөнгийг шинэ байранд зөөлцөж өгөөд, салах ёс хийж буцахдаа, удахгүй сайн мэдээ авчирна гэж ам өглөө.

	Хар-нэрс гуай ганцаар хоцроод гэнэт хулгайч халдвал яана? гэж тоглоом ч үгүй их мэгдэж бодсон нь:

	«Одоо би нэгэнт ийм том байшинтай болсон хойно намайг дээрэмдэх гэх байлгүй яав гэж! Нэг их өв эрдэнэ нуусан амьтан гэж бодоод унтаж байхад минь алчих ч юм бил үү, хэн мэдэх вэ» гэжээ.

	Ийнхүү бодон бодсоор нэг арга сүвэгчилж, Хар-нэрс авгай хаалган дээрээ хонх өлгөж, дор нь зурвас бичихээр тогтлоо. Тэр зурваст дармал үсгээр:

	«Эрхэм хулгайч нар, эрхбиш энэ хонх дуугарахыг машид хичээнгүйлэн гуйюу. Тэгвэл хулгайч нарыг тэр дороо байшинд оруулах бөгөөд хулгайлмаар юм, надад алга гэдгийг тэд нүдээр үзэж үнэмших болно» гэж бичжээ.

	Ийм зурвас бичээд санаа сая амарч, нар шингэсэн хойно унтахаар тухтай хэвтэв.

	Гэтэл шөнө дунд хонх дуугарч сэрээжээ.

	Хар-нэрс гуай цонхоор шагайж:

	— Хэн бэ? гэсэнд

	— Хулгайч нар байна гэсэн зэвүүн дуу гарлаа.

	— Очлоо, очлоо. Жаахан хүлээж бай! Би дээл нөмөрье гэж Хар-нэрс гуай босох зуураа хашхирлаа.

	[image: бичвэр-г агуулсан зураг

Автоматаар үүсгэсэн тайлбар]

	Дээлээ нөмөрч, үүдээ тайлж өгөөд, байшингаа нэгд нэгэнгүй нэгжүүлэхээр хулгайч нарыг урьж оруулав. Хулгайч нар нь тас хар өтгөн их сахалтай өндөр булиа хоёр залуу байна. Тэд бөндгөрөө хага мөргөх вий гэж болгоомжлон, тэр байшингийн оронцогт толгойгоо ээлж ээлжээр шургуулж хараад, авчихмаар юм үнэхээр алга гэдгийг төдхөн үнэмшжээ. Үүнд Хар-нэрс авгай баяртайгаар алгаа үрж:

	— Эрхмүүд үзэв үү? Үнэмшив үү? гэж асуужээ.

	— Мм-э. Тэглээ гэж хулгайч нарын урам хугарч бөвтнөв.

	— Үнэндээ та нарыг гар хоосон гаргахад надад тун эвгүй байна. Та бүхэнд би юугаараа тус болдог юм бил ээ? Сахлаа хусуулахгүй биз? Энд надад нэг муу тонгорог байна. Элэнц эцгийн үлдээсэн өв юм шүү! Гэвч хусвал мөн нэг дөнгөчих болов уу гэж санаж байна гэв.

	Хулгайч нар зөвшөөрч, зэвэрсэн тонгоргоор сахлаа хусуулахчаа аядаад, гэрийн эзэнд ахин дахин талархал илтгээд яваад өглөө. Тэд ер нь сайн багачуул санжээ.

	Тэгсэн мөртөө тэд яагаад ийм базаахгүй ажилтай болсныг хэн мэдэх вэ! 

	Хар-нэрс гуай дахиад орондоо орж унтав.

	Шөнийн хоёр цагт хоёр дахь удаа хонх жингэнэн түүнийг сэрээлээ. Дахиад бас хоёр хулгайч ирсэн ажээ.

	— Морилон орцгоогтун! Байшин минь нурах магадгүй шүү. Ганц ганцаараа л орж үзээрэй гэж Хар-нэрс авгай тэдэнд хэллээ.

	Энэ удаа сахалгүй хулгайч нар иржээ. Нэг нь товчгүй хүрэмтэй юм байна.

	Нэг ч товч алга! Иймд Хар-нэрс гуай түүнд зүү утас бэлэглэж, зугаалан явахдаа хөл дороо сайн харж явахыг зөвлөв.

	— Зам дээр ер тун олон товч хэвтэж байдаг юм шүү гэж тэдэнд учирлан тайлбарлав.

	Хоёр хулгайч басхүү мөрөөрөө яваад өгчээ.

	Товчилбол шөнө бүр хулгайч нар ирж, хонхыг жингэнүүлэн, Хар-нэрс гуайг сэрээдэг болжээ. Тэд хэдийгээр олз омоггүй буцавч гэрийн сайхан санаатай, найрсаг элэгсэг, тожгор эзэнтэй танилцсандаа сэтгэл өег харьдаг байжээ.

	Хулуу өвгөний өчүүхэн байшин үзтэл найдвартай гарт байгаа ажээ. Одоо түүнээс түр хөндийрөн салж, өөр газар юу болж байгааг авч үзье.

ХОЁР ГҮН АХАЙТАНД АМТАТ-ЖҮРЖ БАРОН, БЭРСҮҮТ-ЖҮРЖ ГЕРЦОГ ХОЁР ХАМААТАН НЬ ХЭРХЭН ЭЛДЭВ ЯРШИГ ТӨВӨГ УДСАНЫГ ӨГҮҮЛЭХ ЗУРГААДУГААР БҮЛЭГ

	Одоо бид бэлэвсэн Интоортон гүн ахайтны шилтгээнийг шагайж харах цаг нэгэнт болжээ. Энэ хоёр бэлэвсэн хатан бол орон байшин, газар нутаг, харангат сүмийг хүртэл тосгоны хамаг юмны эзэд гэдгийг та бүхэн бодвол ойлгоцгоосон биз! 

	Хулуу өвгөний бяцхан байшинг Чиполлино-Сонгинодой ойд зөөж аваачсан тэр өдөр уул шилтгээнд хатдын ураг саднууд айлчлан ирсэн тул ер бишийн хөл хөгжөөнтэй байлаа.

	Тэр хамаатнууд гэдэг нь Амтат-Жүрж барон, Бэрсүүт-Жүрж герцог хоёр байжээ. Барон бол эгчмэд гүн ахайтны талийгаач хар хүний үеэл дүү юм. Герцог бол дүүмэд гүн ахайн талийгаач хар хүнтэй мөн үеэл ах дүү юм санжээ.

	Амтат-Жүрж барон ер бишийн их харвинтай бүдүүн эр ажээ. Энэ барон идэж уухаас өөр ажилгүй, унтах үедээ л хоёр нэг цагийн төдий эрүүгээ амраадаг зуршилтай тул түүний бүдүүнийг гайхах явдалгүй билээ.

	Амтат-Жүрж барон залуудаа өдөржин идэж ууснаа шингээх гэж үдшээс аваад өглөө болтол унтдаг байжээ. Харин хожим «Унтаж байхдаа идэж ууж би нэгэнт болохгүй болохоор унтана гэгч цагийн гарз юм» гэж дотроо боджээ.

	Тэгээд хоол шингээхэд хоногт бүтэн хоёр цаг үлдэж, шөнийн цагаар боловч хооллож байхаар тогтсон юм. Амтат-Жүрж бароныг цатгах гэж муж бүхэнд байх түүний эзэмшлийн газраас элдэв шалдвын идэх уух юм ачсан ачаа хөсөг өдөр бүр бароны зүг цувдаг байжээ. Хоосон ядмаг тариачид одоо чухам юугаа баронд явуулахаа олж ядаж байв.

	Барон өндөг, тахиа, гахай, ямаа, үхэр, туулай, жимс ногоо, талх, боов, боорцог, ... бултыг бавардаг эр байжээ. Тээж авчирсан бүгдийг хоёр зарц түүний ам руу чихдэг байлаа. Тэр хоёр зарцыг ядрахаар өөр хоёр зарц халааг аваад өл залгуулдаг байлаа.

	Адаг сүүлд нь тариачид цаашдаа зооглуулмаар юмгүй боллоо. Хамаг мал, шувуу барагдаж, бүх жимсний мод цөлмөгдлөө гэж арга буюу хүн явуулан айлтгажээ.

	— Тэгвэл модоо явуул гэж барон тушаав.

	Тариачид түүнд модоо тээлгэж хүргүүлсэнд барон түүний навч үндсийг ч идэн жимсний тосонд хутгаж, давс үрээд «цохиод» байжээ.

	Явж явж, цэцэрлэгийн бүх модоо бүрэлгэн сүйтгэж дууссанд, барон эзэмшил газраа худалдаж эхлээд, олсон мөнгөөрөө идэх юм авдаг боллоо. Эдлэн газраа цөмийг худалдаж бас дуусаад, их гүнгийн хатанд захидал бичиж, айлчлан очиж зочлуулна гэдгээ дуулгажээ.

	Бага гүн ахайтан үүнд үнэндээ дурамжхан:

	— Барон манай бүх хөрөнгийг идэж барах биз. Манай шилтгээнийг ч хөндий гоймонтой хоол шиг залгичихна биз ээ! гэжээ.

	Үүнд эгчмэд гүн ахайтан гомдон бухимдаж:

	— Чи миний хамаатныг оруулах дургүй байна. Аяа чи миний муу бүдүүн баронд хэзээнээсээ дургүй шүү! гэж уйлжээ.

	Бага гүн ахайтан хариуд нь:

	— За хамаагүй! Чи бароноо дууд! Би ч бас хөөрхий талийгаач хар хүнийхээ үеэл дүү Бэрсүүт-Жүрж герцогийг урина гэж хэлжээ.

	— Тааллаараа бол! Танай тэр чинь ангаахайнаас бага идэштэй амьтан шүү. Чиний хөөрхий муу эр (Хорвоо нь өнгөрч дээ чааваас) газарт наалдсан явил хорчгор садантай билээ. Харин миний хөөрхий талийгаач эр (бас л хорвоо нь өнгөрсөн амьтан даа, чааваас!) шилж сонгосон юм шиг өндөр, бүдүүн, бараатай сүртэй хамаатантай сайн билээ гэж их гүн ахайтан жишим ч үгүй хариулжээ.

	Амтат-Жүрж барон нээрэн ч бараатай сүртэй нь жигтэй, нэг мод газраас өндөр уул шиг харагддаг билээ. Барон сүрдмээр том цүдгэр гүзээгээ хэдийн даахаа больсон тулд түүний харвинг зөөж өгөх зарц даруй хөлслөн авахаас өөр аргагүй болжээ.

	Түрдэг тэргээ аваад шилтгээнд түргэн ир гэж Улаан-лооль хуучин даавууны наймаачин Шошийн хойноос хүн явуулсан боловч Шош бяцхан тэргээ эрээд олсонгүй. Түүнийг Шошинцор гэдэг хүү нь аваад явсныг та бүхэн юу андах вэ?

	Тэгэхлээр Шош авгай арга буюу тоосгочин хүний шавар шохой зөөдөг түрдэг тэрэг авчирчээ.

	Улаан-лооль тайж Амтат-Жүрж бароны цүндгэр гүзээг түрдэг тэргэн дээр туслалцан тавиулаад:

	— За яв! гэжээ.

	Шош гуай хуучин муу яйжгай тэргэндээ ороод аль байдаг тэнхээгээрээ түрж зүтгэсэн боловч барон тун саяхан өглөөний зоогоо цадтал идсэн тулд нэг ямх ч хөдөлгөж чадсангүй.

	Хоёр зарц нэмж дуудууллаа. Тэдний туслалцаатайгаар Амтат-Жүрж барон цэцэрлэгт гудамжаар арай гэж жаахан зугаалжээ. Ядахдаа түрдэг тэрэгний яйжгай муу дугуй том шовх ургаа чулуу байн байн мөргөж, хөөрхий бароны гэдэс гүзээг доргиох тулд түүний хүйтэн хөлс чийхарч байжээ.

	Хоёр зарц, Шош гуай гурвуул замын чулуу тойрч гарахад санаа тавьсаар түрдэг тэргээ нүхэнд оруулчихжээ.

	— Хүүе, ангайсан моншнууд минь, буян санаж нүх тойрч гарч байгаач! гэж барон аанай л гонгинон улиглав.

	Гэсэн байтлаа барон доргио донсолгоог эс хайхран, дуртай ажлаа завсарлагаагүй хийсээр авай. Зууш гэж их гүнгийн хатны бэлдүүлсэн цагаан тахианы шарсан мах замдаа мөлжсөөр л явжээ.

	Хоёр ахайтан тэдний зарц нарт Бэрсүүт-Жүрж герцог ч гэсэн багагүй төвөг удав. Бага гүн ахайтны шивэгчин хөөрхий Гүзээлзгэнэжин Бэрсүүт-Жүрж герцогийн цамцыг өглөөнөөс үдэш болтол индүүдэж авай. Тэр бүсгүй илүүрдэж толийлгосон дотуур хувцсаа авчирч өгсөнд герцог сэтгэл ханамжгүй тас намжирдаад, шуухинан бүгшин уйлснаа шүүгээн дээр үсрэн гарч:

	— Элээ халаг, би үхэх минь! гэж байшин дүүрэн бархирчээ.

	Бага гүн ахайтан санд мэнд гүйж ирээд:

	Бэрсүүт-Жүрж хонгор минь юу болов? гэвэл

	— Танай зарц миний цамцыг даанч муу илүүрджээ. Би үхэхээс өөр замгүй. Яав даа даанчиг! Энэ дэлхийд үзтэл намайг хэрэгсэх амьтан алга! гэжээ.

	Битгий үхэж үзээч гэж гуйж, үгсэн ятгахын учир бага гүн ахайтан талийгаач нөхрийнхөө торгон цамцыг удаа дараа бэлэглэв.

	Герцог шүүгээн дээрээс болгоомжтойхон буугаад тэр олон цамцыг өмсөж тааруулж үзэв.

	Азнасхийгээд герцогийн өрөөнөөс аанай л

	— Тэнгэр минь! Үхье чи минь би тань! гэж бархирах дуу сонгогдлоо.

	Бага гүн ахайтан зүрхээ даран герцог тийш гүйж ирээд:

	— Хайрт Бэрсүүт-Жүрж минь бас юу болов? гэж асуувал герцог босоо толины ирмэг дээрээс:

	— Аяа би цамцныхаа захны хамгийн сайн товчийг алдчихлаа. Нарт ертөнцөд амьд явсны хэрэггүй! Энэ юутай их гарз гарав аа! гэжээ.

	Герцогийг дуугүй болгож, тайтгаруулахын тулд тэр хатагтай арга буюу нас нөгчсөн нөхрийнхөө хамаг товчийг бэлэглэв. Цөм алт, мөнгө, эрдэнийн чулуун товч билээ.

	Товчилбол хараахан нар шингэхээс өмнө бага гүнгийн хатан хамаг үнэтэй цэнтэй эрдэнийн зүйлээ барсан атал герцог харин хэдэн авдар дүүрэн бэлэг аваад маадгар гэгч алгаа үрж суужээ.

	Энэ хоёр хамаатныхаа хэмжээ хязгааргүй ховдог шунахайгаас хоёр хатан тоглоом ч үгүй сандарч, жич зэвүүцээд тэр уур унтуугаа эцэг ч үгүй, эх ч үгүй өнчин өрөөсөн хөөрхий Интоорхон зээдээ гаргацгаасан бөлгөө.

	— Муу хоолны сав. Чи одоохон очиж тоогоо бодохгүй юу? гэж их ахайтан загнав.

	— Өнөөдрийнхийгөө бүгдийг нь бодчихсон...

	— Тэгвэл бусдыг нь бод! гэж сүржигнэн бага гүн ахайтан чандлан тушаажээ.

	Интоорхон жаал бусдыг нь бодохоор дуулгавартайяа одлоо. Өдөрт хэд хэдэн дэвтэр дуустал бодлого бодох учир долоо хоногт уул овоо шиг дэвтэр хуримталдаг байв.

	Ураг садангаа айлчлан ирсэн өдөр тэр хоёр хатан Интоорхоныг байн байн дайрч байжээ.

	— Энүүгээр юу гэж эргэлдээ вэ? Залхуу новш минь! 

	— Би цэцэрлэгээр жаахан зугаалах гэсэн юм.

	— Цэцэрлэгт Амттайхан-Жүрж барон, зугаалж байгаа. Чам шиг ажилгүй ангарцгийн зугаалах газар арай биш дэг. Даруйхан явж хичээлээ үз!.. гэжээ.

	— Үзээд тогтоосон! 

	— Хамаатай юу, маргаашийнхыгаа сур! гэнэ.

	Интоорхон бас л дуулгавартай нь аргагүй маргаашийн хичээлээ үзлээ. Өдөр бүр өчнөөн төчнөөн хичээл үзэх тулд бүх сурах бичгээ хэдийн цээжилсний дээр шилтгээний номын санд байгаа бүх номыг дуусгаад уншчихсан байжээ. Харин хатад Интоорхоны ном барьж байхыг үзвэл улам их хилэгнэн;

	— Наад номоо бушуу байранд нь тавь! Саваагүй новш! Урчихна чи! гэдэг бөлгөө:

	— А-а, тэгээд би номгүй яаж сурах юм бэ?

	— Цээжээр сур! гэнэ.

	Интоорхон өрөөндөө орж, номоо сураад л байж, сураад л байжээ. Тэгэхдээ ном харалгүй л сураад байсан нь мэдээж. Ийнхүү завсар чөлөөгүй ном цээжилсээр толгой нь өвддөг болжээ.

	— Дандаа л өвчин зовлон гэх! Дэндүү их юм бодоод л тэр биз? Юм боддогоо боль! Тэгвэл ядаж эм тангийн зардал багасна гээд гүнгийн хатад аанай л хашхичин загнадаг авай.

	Интоорхон юу ч хийсэн хатдын санаанд ер таардаггүй байжээ.

	Интоорхон хүү аашлуулж жанчуулахгүйн тулд яавал таарахыг мэдэхгүй болсон болохоор өөрийгөө туйлын золгүй амьтанд тооцох болжээ.

	Шилтгээн даяарт түүний цорын ганц найз нь гэвэл Гүзээлзгэнэжин шивэгчин ажээ. Энэрэн хайрлаж эрхлүүлэх хүнгүй, нүдэндээ шил зүүсэн, энэ хөөрхий харалган жаалыг Гүзээлзгэнэжин өрөвддөг байлаа. Тэр бүсгүй Интоорхонд дотно элэгсэг байдаг агаад үдэш амьтан унтах үеэр нууж хааж, бага сага амттай шимтэй юм түүнд авчирч өгдөг байжээ.

	Харин энэ үдэш өгөх юмгүй Амтат-Жүрж барон хамаг амттай шимтэйг үдийн хоолон дээр цөлмөөд идчихсэн байжээ.

	Бэрсүүт-Жүрж герцог бас амттан юм идэхийг хүсэж, энгэрэвчээ газар шидэж шүүгээн дээр авирч гараад дуу тавин улиглахдаа:

	— Намайг барьж ав. Эсвэл би доошоо бяц уналаа! гэж бархирчээ.

	Энэ удаа бархираад бархираад тусгүй. Юу гэвэл барон Бэрсүүт-Жүржийг огтхон ч хайхралгүй хамаг амттаныг дуусгаад идчихжээ.

	Бага гүн ахайтан хоолны шүүгээний өмнө сөхрөн мөргөж, ид залуу насандаа битгий амиа хорлооч дээ гэж нүдэндээ нулимс мэлтгэнүүлэн герцогоос гуйж аргадлаа. Тэр герцогийг шүүгээн дээрээс буулгая гэвэл ямар нэг бэлэг амлах хэрэгтэй байсан боловч бэлэглэмээр юм хатанд огт үлдсэнгүй ажээ.

	Герцог явж явж, одоо дахиад завшмаар юм нэгэнт алга болжээ гэдгийг ухаараад удтал үгсэн ятгасны хойно, Улаан-лооль тайжаар туслуулан шүүгээн дээрээс сая буужээ. Улаан-лооль сандран тэвдсэний дээр хүчээ шавхсанаас хөлс нь асгасан байжээ.

	Яг энэхэн хоромд Улаан-лооль тайж Хулуу өвгөний бяцхан байшин гэнэт алга болсон тухай мэдээ хүлээж авсан байна.

	Тайжтан маань бодож түдэлгүй Нимбэг хунтайжид гомдол зарга мэдүүлээд, хорь орчим нимбэгтэн цагдаа тосгонд явуулна уу гэж хунтайжаас гуйсан билээ.

	 

	* * *

	 

	Нимбэгтэн цагдаа нар маргааш нь ирж, ирсэн дороо тосгонд дэг журам тогтоожээ. Тэд тосгоны бүх айлаар доншуучлан явж, гартаа орсон бүхнийг бариад хорьжээ.

	Анх түрүүн баригдагсдын yэг нь Усан-Үзэм уран гуталчин байлаа. Тэр гуталчин чөлөө завдаа ар шилээ маажиж байх гэж шөвгөө аваад, хамар дороо бөвтнөн, цагдаа нарыг дагаад явлаа. Нимбэгхэн цагдаа нар өнөөх сүрхий шөвгийг хураагаад авчээ. Тэгэхдээ:

	— Шоронд биеэрээ зэвсэг авч орох эрх чамд хаа байна! гэж гуталчинд хэлжээ.

	— Тэгээд би юугаар шилээ маажих болж байна?

	— Маажмаар байвал чи дарга нарын хэн нэгд хэлээрэй. Тэгэхлээр чинь бид голыг чинь маажаад өгөмз! 

	Ингэж хэлээд Нимбэгхэн цэрэг хурц сэлмээ гуталчны толгойд хүргэж, биеийг зарс хийлгэжээ.

	Лийр профессорыг мөнхүү барьжээ.

	Тэр хөгжимчин багш хийл хөгжим, лаа хоёр биеэрээ авч орох зөвшөөрөл эрсэнд:

	— Чи лаагаар яах гээв чи?

	— Шилтгээний бат гүн гянданд хав харанхуй гэж эхнэр минь хэлж байна. Гэтэл би шинэ ноот сурах учиртай гэжээ.

	Энэ тосгонд оршин суугчид бултаараа баригджээ. Гагцхүү Буурцаг гуай өмгөөлөгч учраас, Гогод гуай олдоогүйн учраас тус тус гянданд орсонгүй хоцров.

	Гогод гуай үнэндээ нуугдсан ч үгүй, тагтан дээрээ ажиг ч үгүй сууж л байжээ. Түүний сахлаар олсны оронд цэрэв татаж, угаасан юм тохоод хатааж байжээ. Орны даавуу, оймс цамц зэргийг хараад, Нимбэгхэн тэрхүү өлгөсөн юмны эзнийг ажиглалгүй дэргэдүүр нь өнгөрчээ.

	Хулуу өвгөн бас баригдаад Нимбэгтний араас дагаж явахдаа сурсан зангаар шүүрс алдаж явжээ.

	— Чи яагаад ингэж байн байн санаа алддаг бил ээ? гэж офицер сүржигнэн асуужээ.

	— Санаа алдахгүй яах вэ! Бүх насаараа ажилд зүтгээд хураасан ганц өв минь юм чинь! Өдөр бүр нэг нэгээр нь цуглууллаа. Шүүрс алдах бэлтгэл надад хэдэн мянгаар байна. Түүнийгээ би ашиглалгүй яах вэ?

	Бүсгүйчүүдээс ганцхан Хулуу өвгөний гэргий Хулуулун авгайг барьжээ. Энэ эмэгтэй гяндан тийш очихгүй гэж арцан мэтгэлцсэн тул цагдаа нар түүнийг хөсөр унагаад өнхрүүлчихсэнд бөмбөрсөөр яваад шилтгээний хаалганд яг тулаад зогсжээ. Тийм бөмбөгөр эмэгтэй юм санжээ! 

	Нимбэгтэн хэчнээн зальтай овжин гэлээ ч Чиполлино-Сонгинодойг хараахан барьж чадсангүй. Энэ бүх хэрэг явдал дэгдэж байх үес тэр Сонгинодой хүү Улаан-Лууванжин охинтой хоёулаа шивээ хашааны толгой дээр суугаад цагдаа нарыг соргогоор ажиж суужээ.

	Нимбэгтэн цэргүүд дэргэдүүр нь өнгөрөхдөө аюултай үймээнч Чиполлино гэгчийг ойр хавьд үзэв үү? гэж өнөөх хоёроос асуусан байна.

	— Харса-ан, харсан! Тэр чинь тун саяхан танай даргын гурвалжин малгай доогуур орно бил ээ! гэж хэлээд хоёр жаал чанга чанга хөхрөлдөөд зугтаачихжээ.

	Тэр өдөртөө Чиполлино, Улаан-Лууванжин хоёр шилтгээн тийш тагнуулд гарлаа. Чиполлино гэмээх Сонгинодой хүү баривчлагдсан нөхдөө яагаад ч болсон чөлөөлье гэж хатуу шийдсэн бөгөөд Улаан-Лууванжин охин түүний хамаг хэрэгт тус болно гэж ам өгсөн нь ч магадтай болой.

ЯНШУЙ БАГШИЙНХАА ЗААВАР ЗАРЛАЛЫГ ИНТООРХОН ХҮҮ ЭС ХАЙХАРСАН ГЭМЭЭХ ДОЛООДУГААР БҮЛЭГ

	Интоортон ахайтны шилтгээн толгой дээр орших бөлгөө. Эргэн тойрон үлэмж их цэцэрлэг бий. Түүний хаалганы дэргэд нэг талд нь «орж болохгүй!» гэж, нөгөө талд нь «гарч болохгүй» гэсэн бичээстэй зарлал өлгөөстэй байжээ.

	Нүүрэн талынх нь тосгоны хүүхдүүдээс төмөр хайс давж орохыг хориглосон ажээ. Ар талынх нь цэцэрлэгээс яаж ийж гараад, тосгоны хүүхдүүд рүү очих санаа сэдүүзэй гэж Интоорхонд дохио сануулга болгосон ажээ.

	Интоорхон их цэцэрлэгээр цорын ганцаар зугаалдаг бөлгөө. Тэр жаал цэцгийн мандал, мөр зурвасыг санамсаргүй гишгэлж орхих вий гэж цаг ямагт бодолхийлэн, тэгш толигор явган замаар болгоомжтой алхалдаг билээ. Түүнийг сурган суягч багш Яншуй өдий төдий зарлал, сануулга, заавар их цэцэрлэгээр энд тэндгүй тараан хадсаны дотор Интоорхоны хийхийг зөвшөөрсөн буюу эсвэл хориглосон юу байгааг заасан байжээ. Жишээ нь алтан загас хөвөх хиймэл цөөрмийн дэргэд: «Интоорхон гараа усанд дүрж болохгүй» гэсэн анхааруулга хаджээ. Өөр нэг анхааруулгад «загастай ярихыг хориглоно!» гэжээ.

	«Цэцэгт гар хүрэхийг хориглоно! Зөрчигч этгээд амтат бүхнээс хасагдана» гэсэн бичээс тансаг сайхан цэцгийн мандал дунд дурайж байлаа.

	«Зүлэг ногоо гишгэлэн үхэтхийлгэгч хэн ч гэсэн «Би хүмүүжилгүй жаал» гэж мянга дахин бичих учиртай» гэж болгоомжлол болгон бичсэн зүйл хүртэл энд байна.

	Энэ олон бичээсийг Интоорхоны гэрийн багш, Яншуй бодож гаргасан юм.

	Үүрдэг цүнхтэй номоо туг шиг даллан, шилтгээний дэргэдүүр хөгжилтэйгөөр гүйлдэн гардаг багачуудтай хамтаар тосгоны сургуульд явах сан гэж Интоорхон хүү нэг удаа эрхэм сурвалжит нагац нараасаа гуйсанд их гүн ахайтан хирдхийн цочиж;

	— Интоорхон залуу гүн эгэл бор тариачны муусайн багачуудтай нэг ширээнд сууж болдог юм уу? Санаанд багтмаар хэрэг үү? гэжээ.

	Бага гүн ахайтан түүнд нэмэрлэж: Интоорхон сургуулийн сандал шиг хатуу сандал дээр хэзээ ч сууж байгаагүй. Хэзээ ч суухгүй гэж хэлэв.

	Адаг сүүлд нь Интоорхоны гэрийн багшаар Яншуй эрхмийг хөлслөн авсан билээ. Яг цагийг олж, хаа нэгтэйгээс гэнэг гараад ирчихсэн байдаг үнэхээр гайхалтай нэг шинж түүнд бий. Жишээлээд хэлэхэд Интоорхон хичээл давтаж байгаад мөн бичиж сурахын хүсэлтэй учраас бэхийн саванд орсон ялааг анхааран ажигласан байвал Яншуй гуай хаа нэгтэйгээс даруй гараад ирнэ. Тэгээд улаан хөх судалтай нусны асар том алчуур задалж нэг сайн нийж аваад хөөрхий муу Интоорхоныг загнаж гардаг бөлгөө.

	— Хичээлээ анхаарахгүй, ялаа харж байдаг жаал ерөөс сайнаа үзэхгүй. Үүнээс чинь хамаг гай гарна, Энэ ялааны хойноос нэг нь ирнэ. Түүний дараа хоёр дахь нь гурав дахь, дөрөв дэх тав дахь нь (?!) ирнэ. Тэгэхлээр ийм жаал улмаар аалз, муур, бусад бүх амьтныг гөлрөн харах болно. За тэгээд хичээл давтахаа мартах нь илэрхий. Хичээлээ тогтоохгүй бол сайн жаал болохгүй. Сайн жаал эс болбол итгэлтэй сайн хүн болж чадахгүй. Итгэл найдваргүй хүмүүс нэг л цагт эрхгүй шоронд орно. Ингэхлээр Интоорхон минь чи нэг насаараа шоронд сууя гээгүй бол үүнээс хойш ялаа хардгаа тат!» гэнэ.

	Хэрэв Интоорхон хичээлийн дараа юухан хээхэн зурахаар зургийн дэвтэр бариад авбал нэг л мэдэхэд Яншуй эрхэм ирчихсэн, даруй нусны судалт алчуураа дэлгээд дахиад л улиглаж гардаг билээ.

	«Цаас эрээчиж, цагаа бардаг жаал ер сайнаа үзнэ гэж гонж! Тийм хүүхэд том болохоороо юу болох вэ? Сайндаа л будагчин болно. Өдөржин хана туурган дээр хээ угалз тавиад явдаг ноорхой бохир ядмаг хүн болно. Тэгээд зүй ёсоор шоронд орно! Интоорхон минь ингэхэд чи одоо гянданд суух дуртай гэж үү? Интоорхон чи сайн бод доо!» гэнэ.

	 Интоорхон шорон гянданд орохоос айгаад чухам юу хийхээ мэдэхгүй болжээ.

	Завшаанаар Яншуй багш заримдаа баахан дуг хийх буюу эсвэл усан үзмийн дарс нэг шилийг амтархан балгаж суух удаатай. Энэ ховорхон тохиолддог хэдэн хоромд Интоорхон баахан чөлөөтэй, амсхийдэг боловч Яншуй багш энэ үедээ ч гэсэн өөрийн тухай сануулж байх арга чарга хайж, сургаж суясан бичээс юүгээн газар сайгүй өлгөсөн ажээ. Энэ нь хоёр нэг цаг зүүрмэглэх бололцоог эрхэм багшид олгодог ажээ.

	Өтгөн найлзуурт сүүдэрлэг модны дор амарч байхдаа тэр багш миний хүмүүжүүлж байгаа шавь хүү цаг дэмий алдалгүй, цэцэрлэгээр зугаалуут ашигтай заавар сургамж мэдэж авч байгаа гэж бат итгэж байдаг ажээ.

	Гэтэл Интоорхон энэ олон зарлал сануулгын бичээсний дэргэдүүр зугаалан явахдаа нүдний шилээ авчихдаг зуршилтай асан ажээ. Тийнхүү өнөөх самбар дээр бичсэн зарлал бичээсийг үздэггүй учир юу хүссэнээ санаа амар бодож болох байжээ.

	Интоорхон энэ удаа тэр мэтээр элдэв бодолд автагдан цэцэрлэгээр зугаалж явлаа. Гэнэт хэн нэгэн нарийхан дуут этгээд:

	— Интоорхон ноён гуай! Интоорхон эрхэм ээ! гэж дуудахыг сонсов.

	Эргээд хартал хайсны цаана өөртэй нь үе насны, хувцас хунар муутай ч хөгжилтэй сэргэлэн, ухаалаг байрын царайтай жаал харагдлаа. Тэр жаалын хойноос арав орчим насны охин дагаж явав. Үс гэзгээ сүлжсэн нь улаан луувангийн үндэстэй төстэй ажээ. Интоорхон эелдгээр мэхийн ёсолж

	— Сайн байцгаана уу эрхмүүд ээ! Та бүхнийг урьд таних хувь завшаан надад байгаагүй боловч одоо танилцвал өчүүхэн би хувьдаа маш баярлах байна гэжээ.

	— Тэгвэл та яагаад бидэнд ойртож ирэхгүй байна?

	— Ойртож болохгүй нь харамсалтай. Тосгоны хүүхдүүдтэй миний ярилцахыг хориглосон сануулга бичээс энд өлгөөстэй байгаа юм.

	— За тэгвэл бид бас тосгоны хүүхдүүд байна. Тэгвэл та бидэнтэй ярьчихлаа шүү дээ! 

	— За тэгжээ. Нэгэнт ингэсэн хойно одоо дүүрсэн хэрэг, та нарт ойртоод очъё! гэжээ.

	Интоорхон хүмүүжил сайтай, ичимтгий хүү байсан боловч шийдвэрлэх хором тулгарахад харин ч шийдэмгий зоригтой хэрэг хийхээс буцдаггүй жаал байжээ. Гишгэлж болдоггүй, хориотой мориотойг ч мартаад, өнөөх зүлгэн дээгүүр хэнэг ч үгүй шулуухан туучин алхалж, цэцэрлэгийн хайсны төмөр сараалжинд ойртож очжээ.

	— Намайг Улаан-Лууванжин гэдэг. Үүнийг Чиполлино-Сонгинодой гэдэг гэж танилцуулсанд:

	— Та бүхэнтэй танилцахад тун таатай байна. Ноёгтой, нэн их баяртай байна би, ноён Сонгинодой гуай! Би таны алдрыг хэдийн дуулсан юм байна.

	— Хэнээс дуулаа вэ?

	— Улаан-Лооль гавьяат гуайгаас

	— Тэгвэл тэр хүн миний тухай олигтой үг хэлэхгүй байгаа биз дээ! 

	— Тийм байна лээ! Харин тэгсэн дээрээс ч би таныг их сайн жаал байгаа байх гэж бодсон юм. Үзтэл би эндүүрсэнгүй шиг байна гэсэнд:

	— За тэгвэл яамай! Ингэхэд бид нэг нэгийгээ ордны хөгшин шадрууд шиг «та» гэж нэг их ёсорхоод юугаа хийх вэ. Найзын ёсоор «Чи» «би» гэж ярилцвал яасан юм бэ? гэв.

	Гал тогооны өрөөний үүдэн дээр «Хэнийг ч чи гэж бүү дуудагтун!» гэсэн бичээс байдгийг Интоорхон даруй саналаа. Нэг удаа Интоорхон Гүзээлзгэнэжин хоёрын нөхөрсгөөр ярилцан байхтай дайралдсаны дараа Яншуй багш ийм анхааруулга тэнд хадсан билээ. Тэгэвч Интоорхон тэр дүрэм сануулгыг одоо ч гэсэн бас зөрчихөөр шийдэж, хөгжилтэйгөөр хариу хэлэхдээ,

	— Тэгье ээ, тэгье! Ёсорхолгүй зүгээр л чи би гэж ярилцъя! гэжээ.

	Улаан-Лууванжин сэтгэл нэн ханамжтайгаар:

	— Чамд би юу гэж хэллээ, Чиполлино? Интоорхон тун сайн жаал байгаа биз? гэжээ.

	Интоорхон мэхэсхийж:

	— Эрхэм хатагтай танд талархаж байна гэснээ тэр дороо царай улайж, — Улаан-Лууванжин минь, чамд баярлалаа гэж жирийн байдлаар нэмж хэллээ.

	Тэгээд гурвуулаа хөгжилтэй инээлджээ.

	Хүмүүжил сайтай жаал тас тас чанга инээх зохимжгүй гэж Яншуй багш нь байн байн сургамжилдаг нь санаанд байх тул Интоорхон эхлээд муухан мишилзэж байлаа. Гэвч Чиполлино-Сонгинодой, Улаан-Лууванжин хоёрын тас тас хөхрөлдөхийг сонсоод Интоорхон өөрийн эрхгүй үнэн сэтгэлээс инээгээд гарчээ. Ийнхүү хөгжилтэй сайхнаар тачигнатал инээлдэх дуу энэ шилтгээнд урьд ер дуулдаж байгаагүй билээ.

	Энэхэн хоромд сайн язгуурт хоёр гүн ахайтан асарлаг сэхээвчинд цай ууж суусан ажээ.

	Нир гэтэл инээлдэх дуу сонсоод эрхэмсэг гүн ахайтны эгчмэд нь өгүүлрүүн:

	— Би нэг хачин дуу шуугиан сонсох шиг боллоо! гэсэнд бага гүнгийн хатан толгой дохин зөвшөөрч

	— Би ч бас нэг юм сонсох шиг... Бороо байхаас зайлахгүй гэлээ.

	— Дүү минь тандаа зүрхлэн сануулга болгоход борооны үнэр ч алга гэж эгчмэд гүн ахайтан цэцэрхэн дээрэлхэж өгүүлсэнд:

	— Тэгвэл орох байлгүй! гэж Бага гүн ахайтан тас зөрж хэлээд, хэлсэн үгнийхээ баталгаа нотолгоог олох санаатай өөдөө тэнгэр харав.

	Тэгтэл тэнгэр тавхан хормын өмнө угааж арчсан мэт цэв цэлмэг, бөртийх ч үүл үзэгдэхгүй байлаа.

	— Миний бодвол усан оргилуур маань шуугьж байна уу гэж эгчмэд гүн ахайтан дахин ам нээтэл:

	— Манай усан оргилуур шуугих учиргүй. Түүний дотор усгүйг та мэднэ шүү дээ гэсэнд

	— Үзтэл цэцэрлэгч маань зассанаас зайлахгүй гэжээ.

	Тэр шуугилдах чимээг Улаан-лооль бас олж сонсоод сандран мэгджээ.

	«Шилтгээний гянданд суугаа хоригдол олон. Юмыг яаж мэдэх вэ! Сэрэмжтэй байлгүй горьгүй» гэж бодоод их цэцэрлэгийг тойрч шалгая байз гээд явж байтал шилтгээний ар талд, тосгон орох замын дэргэд өнөөх гурван жаал хөгжилтэй шулганалдан ярилцаж суусантай гэнэт тулгарчээ.

	Тэнгэр егүүтэж, тэндээс ариун бодисадва нар асгаран бууж ирсэн ч Улаан-лооль энэ мэт мэл гайхаж цэл хөхрөхгүй агсан биз ээ! 

	Интоорхон зүлэг гишгэлэх! Бас тэгээд тосгоны хоёр ноорхой жаалтай нөхөрлөн ярьж суудаг! Гэтэл ноорхой жаалуудын нэг нь эрхэм хэрэг мэдэгчийн биеийг уйлуулсан өнөөх жаал мөн болохыг Улаан-лооль дороо таньсныг хэлэх үү?

	Улаан-лооль гавьяат эрийн уур хилэн бадарч гарлаа. Түүний нүүр ойр орчимд гал сөнөөгчид байсан сан бол түймэр гарлаа гэж түгшүүр зарламаар час улайжээ.

	— Эрхэм гүн яаж байгаа чинь энэ вэ?! гэж Улаан-лооль танигдахын аргагүй хоолойгоор дуу тавин бархирчээ.

	Интоорхон эргэж хараад айн, царай цайж, хайсны төмөрт наалдаж шивнэн хэлсэн нь:

	— Нөхөд минь, Улаан лоолийг ирэхээс өмнө зугтаацгаа! Намайг энэ яаж ч чадахгүй. Та нарт харин базаахгүй юм болно! За дараа баяртай! гэжээ.

	Чиполлино, Улаан-Лууванжин хоёр хар хурдаараа зугтаасан боловч ар талд нь Улаан лоолийн хашхирах хахир дуу удтал сонсогдсоор байжээ.

	— Бидний зорьсон хэрэг энэ удаа бүтсэнгүй! гэж Улаан-Лууванхан шүүрс алдаж хэлтэл Чиполлино хариуд инээвхийлээд:

	— Юу гэсэн үг вэ? Миний бодоход өнөөдөр их амжилттай өдөр. Бид шинэ нөхөр түшигтэй боллоо. Энэ бага юм биш шүү! гэжээ.

	Шинэ нөхөр түшиг нь өөрөөр хэлбэл Интоорхон маань ганцаар үлдээд Улаан-лооль тайж, Яншуй багш, эгчмэд гүн ахайтан, дүүмэд гүн ахайтан Амтат-Жүрж барон, Бэрсүүт-Жүрж герцог нараас хатуу донго хүртэж, улиг болсон сүегэр үг дуулган, өшөө хорслоо авахыг нь хатамжлам хүлээж суужээ. Интоорхоныг хэн хүн оролдож зовоож л байвал нагац ахай нарын сэтгэл сая ханадгийг сурвалжит хамаатан гийчид нь бас ухаараад өмөг түшиггүй өнчин хүүд доромжлох үг хаялах завшааныг яахин талаар өнгөрөөх билээ.

	Гэвч жаал хүү энэ мэт юманд дөжрөөд тоохоо больсон ажээ.

	Харин энэ удаа Интоорхоны хоолой зангиран нулимсаа арай ядан барьж байжээ. Тэгэхдээ хашхирах, зэмлэх, занах, зүхэх энэ бүхнээс өчүүхэн ч айсангүй. Хоёр ахайтны хангинан чарлах, Яншуй багшийн улиг болсон уйтгарт сургаал, Бэрсүүт-Жүрж герцогийн мохоо шоололт энэ бүхэн жаал хүүд ер пад алга. Гэхдээ тэр хүү өөрийгөө маш золгүй амьтан гэж бодож байлаа. Яагаад гэвэл насандаа анх удаа найз нөхөдтэй болж, найртай сайхнаар ханатлаа ярилцаж, үнэн голоосоо хэчнээн сайхан инээлдэцгээсэн билээ. Одоо тэгтэл бахь байдаг гав ганцаараа боллоо...

	Чиполлино, Улаан-Лууванжин хоёр довцог толгой дээрээс зугтаан одсоноос хойш үүгээр ер үзэгдсэнгүй. Тэдэнтэйгээ дахиад уулзах цаг ирэх болов уу? Хориглосон сануулсан элдэв зарлалгүй, зүлгэн дээгүүр гүйсэн ч гүйж, цэцэг навч зулгаасан ч зулгааж болох чөлөөтэй сайхан газар тэр хоёр жаалтайгаа хамт байхын төлөө Интоорхон юугаа ч харамлахгүй өгөхөөр байлаа.

	Тэр хүү энэлэл шаналал гэдэг эвэршээлт хачин өвчнөөр бяцхан зүрх нь тэсэшгүй өвдөхийг энэ насандаа анх удаа сая мэдэрчээ. Энэ бол жаал хүүд даанч ахадсан бөгөөд тэсэхийн аргагүй зовлон шиг санагдах тулд хүү түрүүлгээ харж хөсөр ойчоод цөхрөн цурхиран их дуугаар уйлжээ.

	Улаан-Лооль тайж түүнийг өргөж, боодолтой юм шиг сугандаа хавчуулж аваад, мод эгнүүлэн тарьсан гудамжаар шилтгээний зүг алхлав аа.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Заметки

		[←1]
	 Бодох гэсэн үгний хүндэтгэлийн хэлбэр.




	[←2]
	 Камергер — гэж хаант засагт улс оронд ордны дээд зэргийн нэг зүйл цол болно




	[←3]
	 Сольдо — Италийн зэс зоосны нэр.




	[←4]
	 Ф у н т — гэж герман үг, нэг фунт 409,5 граммтай тэнцүү бөлгөө

